
Talba




MINUTI

IĊ-CHAIRPERSON (Onor. Jean Claude Micallef): Rigward il-Minuti tal-aħħar laqgħa naħseb li jkun xieraq li taħt l-item “Affarijiet Oħra” ngħidu hekk; 

“L-Onor. Kristy Debono, l-Onor. Mario de Marco u l-Onor. Claudio Grech, f’isem l-Oppożizzjoni, talbu liċ-Chairperson sabiex tinstab l-eqreb data possibbli li fiha l-Kumitat ikun jista’ jibda diskussjoni r-rapport tal-Moneyval”. 

B’hekk kif ikollna din il-korrezzjoni nkunu nistgħu nikkonfermaw dawn il-Minuti. L-Onor. Claudio Grech.

ONOR. CLAUDIO GRECH: Sur President, ladarba qegħdin nitkellmu fuq il-Minuti tal-aħħar laqgħa, nistgħu niftehemu fuq ġurnata biex fiha niddiskutu r-rapport tal-Moneyval?  

IĊ-CHAIRPERSON: Bla dubju ta’ xejn dik se niddiskutuha kif niġu għall-item Affarijiet Oħra. Kif naslu għall-konklużjoni ta’ dak li għandu x’jgħidilna l-Gvernatur tal-Bank Ċentrali nkunu qegħdin nistabbilixxu data li fiha nkunu nistgħu niddiskutu r-rapport tal-Moneyval, kif tajtkom il-kelma fl-aħħar laqgħa. 

ONOR. CLAUDIO GRECH: Grazzi. 

PREŻENTAZZJONI TAR-RAPPORT ANNWALI TAL-BANK ĊENTRALI TA’ MALTA GĦALL-2019

IĊ-CHAIRPERSON: Illum għandna l-preżentazzjoni tar-rapport annwali tal-Bank Ċentrali għall-2019 u għalhekk insejjaħ lill-Gvernatur tal-Bank Ċentrali sabiex jingħaqad magħna permezz tal-video conferencing. Nitlob ukoll lit-tim tiegħu sabiex meta jkunu se jitkellmu jgħidu isimhom u l-kariga tagħhom minħabba raġunijiet ta’ traskrizzjoni. Sinjuri min-naħa tagħna qegħdin narawkom fuq l-iscreen imma mhux qed nisimgħu leħinkom. Qiegħed nara lil Dr Mario Vella, lis-Sur Grech u anke lis-Sur Demarco però jidher li għandkom il-mikrofonu mitfi. Infakkar lil dawk kollha li għadhom kemm ingħaqdu magħna għal din it-trasmissjoni, li qiegħda tixxandar fuq il-websajt tal-Parlament, li qegħdin noqorbu lejn il-konklużjoni tat-tħejjija ta’ rapport dwar l-impatt tal-COVID-19 u r-rakkmandazzjonijiet hekk kif fiż-żewġ laqgħat preċedenti kellna diversi preżentazzjonijiet u lista ta’ rakkmandazzjonijiet minn setturi varji. Illum ħadna ħsieb li apparti li jkollna din il-preżentazzjoni min-naħa tal-Bank Ċentrali, niffokaw ukoll fuq ir-rapport li se nkunu qegħdin inressqu bħala Kumitat u li se npoġġuh fuq il-Mejda tal-Kamra. Ma nafx jekk min-naħa tal-Gvernatur jistgħux jagħmlu kuntatt?  

IS-SUR ALEXANDER DEMARCO (Deputat Gvernatur għall-Politika Monetarja tal-Bank Ċentrali): Sur President, il-Gvernatur dalwaqt ikun magħkom għax qiegħed jipprova jagħmel kuntatt magħkom b’mod virtwali. Min-naħa tagħna qegħdin nisimgħukom tajjeb u qiegħed nassumi li intom qegħdin tisimgħu lili tajjeb ukoll? 

IĊ-CHAIRPERSON: Qegħdin nisimgħuk tajjeb ħafna. Sur Demarco, qed nassumi li se jkun il-Gvernatur li se jagħtina l-preżentazzjoni? 

IS-SUR ALEXANDER DEMARCO: Mhux il-preżentazzjoni kollha. Il-Gvernatur se jagħmel l-introduzzjoni u mbagħad il-preżentazzjoni se tiġi maqsuma f’diversi partijiet. Parti minnha se jagħmilha l-Gvernatur, parti oħra jien u d-Deputat Gvernatur is-Sur Oliver Bonello. 

IĊ-CHAIRPERSON: Nilqgħu magħna lill-Ministru Edward Scicluna li jifforma parti minn dan il-Kumitat u allura lkoll kemm aħna qegħdin nistennew lill-Gvernatur sabiex ikun jista’ jagħtina l-preżentazzjoni tiegħu. Il-preżentazzjoni għandna kopja tagħha u qiegħda quddiemna u allura nħarsu ‘l quddiem sabiex ningħataw rendikont tagħha. Għandkom bżonn xi ammont ta’ ħin? 

IS-SUR ALEXANDER DEMARCO: Dalwaqt lesti imma għandu diffikultà biex jagħmel kuntatt magħkom. Imma nasħeb li se nużaw il-laptop tiegħi peress li jidher li qed jaqbad tajjeb. 

 IĊ-CHAIRPERSON: Bil-permess tal-Membri, sakemm wieħed ikun għaddej ix-xogħol biex tirriżolvi din il-problema teknika, nistgħu ngħaddu għall-items l-oħra fuq l-aġenda. Min-naħa tiegħi nixtieq ninformakom li rridu ningħataw rendikont tal-operat tal-Mekkaniżmu tal-Faċilità għall-Istabilità Finanzjarja Ewropea għall-2019 mis-Sur Alfred Camilleri, Segretarju Permanenti fil-Ministeru għall-Finanzi, liema laqgħa se ssir nhar l-Erbgħa, 8 ta’ Lulju. Imbagħad irridu niddiskutu wkoll ir-rapport tal-Moneyval. Għalhekk nagħti l-kelma lill-Onor. Mario de Marco sabiex iressqilna s-suġġerimenti tiegħu. 

ONOR. MARIO DE MARCO: Sur President, is-suġġeriment tiegħi hu li jkollna laqgħa kemm jista’ jkun malajr. Kif taf, id-deadline inizjali kienet għal Lulju imma mbagħad ġiet estiża għal Ottubru. Kien hemm rapporti li ntalbet estensjoni ta’ sitt xhur però l-Ministru Scicluna ċaħad dawk ir-rapporti u allura dan ifisser li qegħdin f’Lulju u allura fadal biss tliet xhur għad-deadline tal-Moneyval. Għalhekk naħseb li huwa kruċjali li l-Ministru Scicluna u t-tim tiegħu jgħidulna x’qed isir sabiex wieħed jindirizza t-58 rakkomandazzjoni li hemm fir-rapport tal-Moneyval u s-16-il tema ta’ azzjoni indikati fl-istess rapport. Fl-opinjoni tiegħi naħseb li huwa kruċjali li jkollna preżentazzjoni dwar fejn ninstabu u jagħtina aġġornament fuq l-aġenzija tal-financial crime li kienet tħabbret xi sena u nofs ilu imma li għadha ma ġietx attwata. Naħseb li hemm diversi affarijiet oħra li l-Ministru għandu jkellimna dwarhom. Nemmen li ma nistgħux naħlu aktar ġimgħat. Fl-ewwel laqgħa disponibbli għandu jkollna din il-preżentazzjoni.  

IĊ-CHAIRPERSON: Ministru, ma nafx jekk tridx tagħmel xi kjarifiki inti fuq dak li smajna. 

ONOR. EDWARD SCICLUNA (Ministru għall-Finanzi): Ma naħsibx li hija xi ħaġa diffiċli biex din il-laqgħa ssir però min-naħa l-oħra bħalissa għaddejjin full blast b’ħafna xogħol. Pereżempju, bħalissa għamlu tliet sigħat webinars fuq il-forensic auditing. Għandna programm intensiv li għadu għaddej. Nixtieq li meta jaslu biex jikkonkludu x-xogħol tagħhom ikunu jistgħu jirrapportaw lill-Kamra qabel ma jirrapportaw lill-Moneyval. Imma nerġa’ ngħid li ma nsibx oġġezzjoni biex tali laqgħa ssir. 

IĊ-CHAIRPERSON: Biex ikollna timeframe għal dak li semma l-Onor. de Marco, qegħdin nitkellmu sal-aħħar ta’ Lulju jew inkella sal-aħħar ta’ Ottubru? 

ONOR. EDWARD SCICLUNA: Naħseb aħjar navviċinawhom u naraw xi jgħidulna. Dan mhux qed nagħmlu imma qed jagħmluh in-National Co-Ordinating Committee li huwa magħmul minn diversi ministeru u mis-settur privat. Issa nistaqsi liċ-Chairperson tal-NCC u nara huwiex ippreparat li jagħmel din il-preżentazzjoni. Ovvjament tista’ tavviċinah inti wkoll Sur President.  

IĊ-CHAIRPERSON: Mija fil-mija, aħna nkunu qegħdin navviċinawh min-naħa tagħna wkoll. 

ONOR. MARIO DE MARCO: Naħseb li jkun żball jekk nagħmlu preżentazzjoni meta jispiċċa x-xogħol. 

IĊ-CHAIRPERSON: Naħseb li qegħdin taqblu t-tnejn li intom hawnhekk. L-Onor. Claudio Grech.

ONOR. CLAUDIO GRECH: Il-Parlament huwa l-ogħla istituzzjoni li hawn f’dan il-pajjiż u naħseb li din m’għandha bżonn l-ebda spjegazzjoni. Il-Kumitati huma parti mill-Parlament u jistgħu jiffokaw fuq suġġetti ta’ natura ġeneralment aktar teknika. Dan huwa suġġett tekniku u aħna m’aħniex qegħdin hawn biex nagħmlu assessment jew judgment tal-Moneyval. Dak isir separatament. It-talba tal-Oppożizzjoni hi li din hija materja, kif jidher li qed jaqbel kulħadd fuqha, anke min-naħa tal-Gvern, ta’ importanza kbira għat-terms of reference ta’ dan il-Kumitat. Fil-fatt aħna niffokaw fuq l-affarijiet ekonomiċi u finanzjarji, jiġifieri żgur li t-tema tal-Moneyval u r-ramifikazzjonijiet tiegħu huma importanti ħafna għal dan il-Kumitat.  

It-talba tal-Oppożizzjoni hija li nsibu d-data l-aktar viċin biex dan ikun jista’ jiġi diskuss, indipendentement minn jekk id-deadline hijiex f’Lulju jew f’Ottubru għax aħna bħala Parlament, bħala Deputati, nixtiequ li jkollna l-opportunità li nisimgħu at first hand, min-nies li qegħdin jaħdmu f’dan is-settur, u nixtiequ wkoll li jkollna l-opportunità li nistaqsu l-mistoqsijiet tagħna fuq dan il-proċess għax hawnhekk aħna qegħdin nirrappreżentaw lill-elettorat. It-talba tagħna hi jekk nistgħux niltaqgħu fil-laqgħa li jmiss biex niddiskutu dan is-suġġett u, kif spjegajtlek l-aħħar darba, il-prassi fil-Kumitati kollha dejjem kienet li kemm jista’ jkun, fejn ikun hemm l-għażla tas-suġġetti, ikun hemm l-alternanza. Dan inzerta suġġett li jidher li anke l-Ministru għall-Finanzi qiegħed jikkonferma li jrid jiġi diskuss u allura t-talba tagħna hi li d-diskussjoni fuqu tkun fil-laqgħa li jmiss. 

Kif għedna fl-aħħar laqgħa l-Oppożizzjoni disposta li jekk ikun hemm bżonn, kif għamilna ħmistax ilu meta kien hemm il-bżonn li ndaħħlu seduti addizzjonali biex nilħqu ċerti skadenzi li jista’ ikun hemm, allura nagħmlu hekk u aħna nkunu disposti minkejja li kulħadd għandu wkoll ix-xogħol professjonali tiegħu. Imma aħna disposti li nagħmlu dik il-parti addizzjonali u nattendu għall-Kumitati biex anke ma tiskomodax iżżejjed l-iskeda tan-nies li qed jaħdmu f’dan is-settur. It-talba tagħna hi li din il-laqgħa ssir as soon as possible u allura dan ifisser fil-laqgħa li jmiss ta’ dan il-Kumitat.  

IĊ-CHAIRPERSON: Personalment, kif dejjem aċċennajt, anke jekk forsi qatt ma kienet il-prassi ta’ dan il-Kumitat, tajjeb nirrimarka li l-Kumitat, taħt il-presidenza tiegħi diġà ltaqa’ għal ammont konsiderevoli ta’ laqgħat, bid-differenza li jien iwritt Kumitat li ltaqa’ biss darbtejn! U għalhekk wieħed irid japprezza l-ammont ta’ xogħol li qed intellgħu u kuntent ukoll li niddedikaw ħin sew anke biex nidħlu f’ċerta dettall fuq ċerti rapporti, bħalma hu dak tal-Moneyval. Għaldaqstant naħseb li huwa denju u xieraq li jkollna laqgħa li tkun iddedikata biss għar-rapport tal-Moneyval għax ovvjament għandek ammont ta’ ħin biex issir il-preżentazzjoni u nifhem li wara jkun hemm ammont ta’ mistoqsijiet u risposti. Hekk nixtieq li jsir u b’hekk inħares li dan il-Kumitat jibqa’ jkun proattiv. Tant hu hekk li nemmen li għandu jitressaq quddiem dan il-Kumitat qabel ma wieħed ikun qed jiddiskutih f’fora oħra. Bħala data ma nafx jekk nhar l-Erbgħa, 15 ta’ Lulju 2020 huwiex konvenjenti għalikom jew inkella għandkomx xi suġġeriment ieħor min-naħa tagħkom? Min-naħa tiegħek tajjeb Ministru? Ovvjament irridu naraw min-naħa ta’ min se nistiednu jekk ikunux disponibbli f’dik id-data wkoll.  

ONOR. EDWARD SCICLUNA: Tista’ tikkuntattja liċ-Chair tal-NCC għax hemm 30 focal point mis-settur privat, mis-settur pubbliku, mill-Pulizija u minn ħafna istituzzjonijiet oħra. Issa jien ma nafx eżattament xi tridu imma dan huwa eżerċizzju kbir ħafna. 

IĊ-CHAIRPERSON: Jien li qed nistenna hu li naraw id-dispożizzjoni taċ-Chairperson tal-NCC għall-15 ta’ Lulju. 

ONOR. EDWARD SCICLUNA: L-NCC qiegħed jimmoniterja dan ix-xogħol. 

IĊ-CHAIRPERSON: Eżatt. Naħseb li għandna nibdew minn hemm. Issa ma nafx jekk intomx qegħdin tissuġġerixxu xi persuni oħra. 
ONOR. CLAUDIO GRECH: Iċ-Chairperson tal-NCC u ċ-Chairperson tal-FIAU jkunu biżżejjed f’dawn l-istanzi. Almenu nibdew. Ovvjament f’dan l-istadju m’hemmx għalfejn jiġu t-30 entità. Imbagħad forsi jkun hemm follow up ...  

IĊ-CHAIRPERSON: Jekk tgħiduli li tippreferu li nistiednu lil kull entità  … 

ONOR. CLAUDIO GRECH: Ejjew għalissa ma naqilgħux lil kulħadd imma nibdew b’dawn iż-żewġ persuni ewlenin fil-proċess u mbagħad naraw kif tiżvolġi l-biċċa.  

IĊ-CHAIRPERSON: Is-suġġeriment tiegħi huwa dak, però jekk tixtiequ li niddiskutu t-temi kollha li għandna nistgħu nagħmlu hekk ukoll. Avolja ma naħsibx li hemm għalfejn nagħmlu hekk. Jekk hemm 58 rakkmandazzjoni m’għandekx għalfejn tibgħat għal 58 persuna. 

ONOR. MARIO DE MARCO: Il-Ministru qal li hemm madwar 30 però f’dan l-istadju għandna nibdew miċ-Chairperson tal-NCC. 

ONOR. CLAUDIO GRECH: U miegħu nsejħu wkoll lill-Kap tal-FIAU. Insejħu lil dawn it-tnejn biex jagħtuna preżentazzjoni.  

IĊ-CHAIRPERSON: Mela naqblu li se nkunu qegħdin nistiednu liċ-Chairperson tal-NCC flimkien mal-Kap tal-FIAU għall-15 ta’ Lulju. Il-laqgħa tibda fl-4.30 p.m. Infakkar li hemmhekk x’aktarx se jkollna vot ukoll. Imbagħad naġixxu minn hemmhekk skont l-andament tal-laqgħa. Mela qegħdin naqblu u dan il-qbil għandu jitniżżel fil-Minuti tal-laqgħa. Nittama li l-Gvernatur jinstab magħna ħalli nibdew id-diskussjoni tagħna llum.  

DR MARIO VELLA (Gvernatur tal-Bank Ċentrali ta’ Malta): Il-kondizzjonijiet tekniċi mhumiex ideali għax qed nisimg ħu ftit u qed insibu xi diffikultà. Intom qegħdin tisimgħuni? 

IĊ-CHAIRPERSON: Qed tinstema’ tajjeb ħafna u qed narawk ċar ħafna wkoll. 

DR MARIO VELLA: Mela d-diffikultà qiegħda min-naħa tagħna. Nistgħu nibdew? 

IĊ-CHAIRPERSON: Iva, Dr Vella. 

DR MARIO VELLA: Se nagħtikom introduzzjoni qasira sabiex nispjega daqsxejn il-kontest ta’ din il-laqgħa. Fl-aġenda tagħkom għandkom preżentazzjoni dwar ir-rapport annwali tal-2019. Il-problema b’rapport annwali hi li dan dejjem huwa storja. Fil-każ tagħna, minħabba l-COVID-19, hija storja kważi obsoleta! Li konna se nagħmlu hu li nitrattaw fil-qasir il-punti ewlenin tar-rapport annwali għas-sena li għaddiet u mbagħad nużaw dak il-kontest bħala springboard sabiex inħarsu lejn il-projections għal din is-sena u għas-sentejn li ġejjin. Ovvjament il-kontest huwa dejjem is-sitwazzjoni preżenti. 

Normalment, fir-rapporti annwali tagħna l-ewwel parti tirreferi għall-politika monitarja tal-Bank Ċentrali Ewropew. Min-naħa tagħna se nipprovaw nagħtuha ftit attenzjoni anke jekk hija importanti ħafna sabiex nispjega dak li nistgħu nagħmlu aħna bħala Bank u x’ma nistgħux nagħmlu. Miegħi llum għandi lis-Sur Alexander Demarco li huwa d-Deputat Gvernatur għall-Politika Monitarja, is-Sur Oliver Bonello li huwa d-Deputat Gvernatur għall-Istbilità Finanzjarja u lill-Ekonomista ewlieni tal-Bank Ċentrali Dr Aaron Grech. Issa se ngħaddi l-kelma lis-Sur Demarco ħalli jagħmel ftit kummenti fuq il-politika monetarja tal-Unjoni Ewropea. Imbagħad nintefgħu mill-ewwel għas-sitwazzjoni preżenti. 

IS-SUR ALEXANDER DEMARCO: Mela ħalli ngħaddu malajr għall-politika monetarja li adotta l-Bank Ċentrali Ewropew fl-2019. Naħseb li fl-2019 konna diġà bdejna naraw l-ekonomija Ewropea u anke dik Maltija ssir aktar kajmana u t-tkabbir ekonomiku beda jsir kajman meta kkomparat ma’ dak tal-2017 u l-2018. Fil-fatt diġà kien hemm sinjali li l-inflazzjoni kienet qiegħda tibqa’ kajmana u taħt il-livelli li jimmira għalihom il-Bank Ċentrali Ewropew. Aħna niftakru li l-miri ewlenin tal-Bank Ċentrali Ewropew huma ftit inqas minn 2% però fl-2019 l-inflazzjoni fiż-żona tal-ewro kienet ta’ madwar 1.2%, li kienet ferm ‘il bogħod u, għaldaqstant, il-politika monetarja matul l-2019 baqgħet akkomodattiva ħafna. Fil-fatt f’Settembru tal-2019 il-Bank Ċentrali Ewropew kien ħabbar diversi miżuri sabiex jagħti stimolu min-naħa tal-politika monetarja. Hawnhekk qed nitkellmu ferm qabel ma konna għadna nafu b’dak li ġej bil-COVID-19. 

F’Settembru tas-sena l-oħra l-Bank Ċentrali Ewropew iddeċieda li jnaqqas id-deposit facility rate - jiġifieri r-rati tal-imgħaxx li jiġu charged fuq id-depożiti li jsiru ma’ banek ċentrali - minn minus 0.4 għal minus 0.5 basis points. Il-Bank Ċentrali Ewropew kien biddel ukoll il-forward guidance tiegħu f’Settembru li għadda. U fejn qabel kien jgħid li se jżomm ir-rati tal-imgħaxx as that present levels, reġa’ daħħal il-kliem “or lower”, jiġifieri kien qed jagħti sinjal li ‘l quddiem jista’ jbaxxi r-rati u mhux sempliċiment iżommhom fejn qegħdin. F’Settembru li għadda l-Bank Ċentrali Ewropew iddeċieda wkoll li jerġa’ jirriattiva dak li ngħidulu l-asset purchase programme. Niftakru li wara l-2015 il-Bank Ċentrali Ewropew kien beda jixtri l-bonds tal-Gvern u anke bonds tas-settur privat li jkunu listed fl-istock exchanges rispettivi tagħhom. Dak il-programm imbagħad kien waqaf għax dak iż-żmien konna qegħdin naraw li l-ekonomija kienet qiegħda terġa’ tirpilja. Fl-2017 u fl-2018 rajna tkabbir ekonomiku pjuttost ogħla mis-soltu u l-inflazzjoni, għalkemm dejjem baqgħet xi ftit jew wisq dgħajfa, kien hemm qisu sinjal li bdiet tirpilja wkoll. U għalhekk il-programm kien twaqqaf għalkemm baqgħu jsiru rinvestimenti ta’ dawk il-bonds li jimmaturaw li kienu qegħdin iżommu l-banek ċentrali. 

F’Settembru li għadda l-Bank Ċentrali Ewropew kien iddeċieda li jerġa’ jibda dan l-asset purchase programme bil-pass ta’ €20 biljun kull xahar mill-1 ta’ Novembru li għadda. Dak iż-żmien kien ħareġ ukoll numru ta’ dawk li nsejħulhom targeted long term refinancing operations (TLTROs). Dawn huma programmi ta’ self li jagħmlu l-banek ċentrali lill-banek kummerċjali sabiex dawn tal-aħħar ikollhom il-fondi biex jisilfu lill-klijenti tagħhom. Dawn jissejħu targeted għax huma immirati speċifikament għall-SMEs u għal non-financial corporates. Dawk kienu jimmaturaw f’diversi perjodi fejn uħud minnhom is-self li jingħata mill-bank ċentrali lill-banek kummerċjali jkun b’rata negattiva wkoll, jiġifieri l-banek qed jisselfu mhux b’xejn imma talli jħallsuhom biex jisselfu. Dawk kienu targeted operations. 

Meta l-Bank Ċentrali Ewropew naqqas ir-rati tal-imgħaxx fuq id-depożiti għal minus 0.5 il-Bank Ċentrali kien konxju wkoll mill-fatt li n-negative deposit facility rate kienet qed toħloq xi ftit ta’ stress għall-banek kummerċjali għax il-flus żejda li jkollhom u li jiddepożitawhom mal-banek ċentrali kienu qed jispiċċaw iħallsu lill-Bank Ċentrali għax id-deposit facility rate kellha rata negattiva. Biex nimmitigaw ftit dan l-impatt, il-Bank Ċentrali Ewropew iddeċieda li ċertu ammont ta’ depożiti, li bażikament huwa maħdum bħala l-minimum reserve requirement li jkollhom il-banek kummerċjali magħna times six, dak l-ammont ikun remunerat b’0% u mhux bin-negative u allura dik trattab xi ftit id-daqqa tan-negative deposit facility rate. 

Dawn kienu l-miżuri li ttieħdu matul l-2019 mill-Bank Ċentrali Ewropew. Naturalment, wara li faqqgħet il-kriżi tal-COVID-19 kien hemm rispons mill-Bank Ċentrali Ewropew f’dan ir-rigward. Il-problema tal-COVID-19, kemm fil-bidu tagħha, jiġifieri f’Marzu u anke llum, l-issue prinċipali kienet waħda ta’ likwidità għall-businesses kif ukoll għall-households, speċjalment għal dawk li jew tilfu x-xogħol tagħhom jew li tilfu parti mid-dħul tagħhom għax kellhom jaħdmu ġimgħa inqas ta’ xogħol. Il-Bank Ċentrali Ewropew ħass li l-aktar mod effettiv biex jgħin kellu jkun billi jipprovdi aktar likwidità lill-banek biex dawn tal-aħħar ikunu jistgħu jisilfu lill-klijenti tagħhom għax, ovvjament, kien hemm stennija li l-klijenti tagħhom se jkollhom bżonn ta’ self, speċjalment il-kumpaniji għal fini ta’ working capital. U allura ħadu deċiżjonijiet u ħolqu diversi strumenti ta’ self. 

Pereżempju, il-long term refinancing operations kienet loan facility li twassal sa Ġunju biss biex jagħtu bridge finance lill-banek sakemm jidħlu fis-seħħ it-TLTROs ġodda u anke fil-każ tat-TLTROs li diġà daħlu fis-seħħ f’Settembru ta’ qabel, il-Bank Ċentrali naqqas ir-rati ta’ imgħaxx u tahom rati ta’ imgħaxx aktar favorevoli lill-banek kummerċjali, jiġifieri aktar negattivi, biex il-banek jitħajru jisselfu ħalli jkunu jistgħu jiffinanzjaw self lill-klijenti tagħhom. Kien hemm żieda wkoll fl-asset purchase programme b’€120 biljun sal-aħħar tas-sena. U mbagħad, l-aktar miżura sostanzjali kienet l-introduzzjoni tal-Pandemic Emergency Purchase Programme (PEPP), fejn għall-ewwel il-Bank Ċentrali Ewropew ħabbar li dan il-programm se jkun wieħed temporanju li jagħlaq sa Diċembru ta’ din is-sena u kien ipprogrammat li jkun ta’ €750 biljun però, imbagħad, f’Ġunju li għadda, meta bdiet dieħla aktar informazzjoni dwar kif il-kriżi tal-COVID-19 kienet agħar milli konna qed naħsbu f’Marzu li għadda, żied il-programm għal €600 biljun oħra. B’hekk b’kollox is-somma telgħet għal €1,350 biljun plus li estenda l-programm minn Diċembru tal-2020 sa Ġunju tal-2021. 

L-iskop ta’ dan il-programm hu biex il-banek ċentrali tal-membri taż-żona ewro jkunu jistgħu jixtru aktar bonds tal-gvern għax kien hemm realizzazzjoni li din il-problema tal-pandemija kienet se tiġġenera aktar dejn mill-gvernijiet għaliex dawn kellhom problema ta’ likwidità huma nfushom għax tnaqqsilhom ir-revenue minħabba li fl-ekonomija kien hemm shutdown u anke għaliex żiditilhom l-ispiża għax kellhom huma wkoll jagħtu s-sehem tagħhom biex jikkuntrastjaw dan ix-xokk ekonomiku billi jagħmlu spiża tagħhom, kemm spiża mil-lat mediku u anke ta’ programmi oħrajn bħal wage supplements li Malta għamlithom ukoll. Allura kien hemm realizzazzjoni li f’daqqa waħda l-gvernijiet tal-membri taż-żona ewro kien se jkollhom bżonn ta’ finanzjament kbir u l-Bank Ċentrali Ewropew ta s-sehem tiegħu billi ħareġ dan il-programm biex ikun jista’ jixtri aktar bonds ta’ dawn il-gvernijiet għal żmien temporanju. 

Ta’ min jgħid ukoll li l-ħsieb tal-Bank Ċentrali Ewropew hu li meta dawn il-bonds jibdew jimmaturaw, il-banek ċentrali xorta waħda jirrinvestu fihom biex iżommu l-livell tal-istocks tad-dejn tagħhom miżmuma mal-Bank Ċentrali fl-istess livelli. Imbagħad kien hemm diversi miżuri oħrajn, speċjalment f’April, fejn rajna easing fit-terms and conditions tat-TLTRO III u kien hemm ukoll series ġdida msejħa Pandemic Emergency Longer Term Refinance Operations. Dawn huma programmi ta’ self li l-banek ċentrali jistgħu jagħtu lill-banek kummerċjali tagħhom imma b’kondizzjonijiet inqas, jiġifieri dawn ma jridux ikollhom ċerti kriterji biex ikunu jistgħu jisselfu. F’kelma waħda għamilnihielhom aktar faċli għall-banek sabiex jisselfu minn dan il-programm għax aktar … 

IĊ-CHAIRPERSON: Jidher li hemmhekk għandna xi problema teknika għax inqatgħet il-linja. Sur Demarco qiegħed tismagħna? 

IS-SUR ALEXANDER DEMARCO: Iva, qed nismagħkom. 
	
IĊ-CHAIRPERSON: Kollox sew għax f’ħin minnhom waqafna. 

IS-SUR ALEXANDER DEMARCO: Ħalli nerġa’ nirrepeti xi ftit dak li għedt fuq din is-slide. Li qed ngħidu hawnhekk hu li bir-riżultat tal-COVID-19 il-Bank Ċentrali Ewropew irrealizza li kien se jkun hemm problema ta’ likwidità kemm għan-negozji fiż-żona ewro kif ukoll għall-familji li tilfu x-xogħol jew dawk li tilfu parti mid-dħul tagħhom għax qegħdin jaħdmu bil-ġimgħa mnaqqsa. Għalhekk il-Bank Ċentrali Ewropew nieda diversi programmi sabiex jinjetta likwidità lill-banek ħalli dawn il-banek ikunu jistgħu jsellfu lill-klijenti tagħhom li se jiġu fil-bżonn, speċjalment lill-kumpaniji biex ikollhom il-working capital. Għaldaqstant taw kondizzjonijiet aktar favorevoli, b’rati aktar baxxi fil-każ tat-TLTRO III u nedew programmi ġodda bħall-Pandemic Emergency Long Term Refinancing Operations, fejn hemmhekk għalkemm ir-rata tal-imgħaxx hija inqas favorevoli però l-kondizzjonijiet biex bank kummerċjali jissellef mill-bank ċentrali ... 

... kien sa Diċembru ta’ din is-sena u mbagħad ix-xahar li għadda l-Governing Council iddeċieda li jestendih sa Ġunju għax bdejna naraw li l-effetti tal-pandemija se jkunu aktar agħar milli konna qed naħsbu f’Marzu u li probabbilment se jtawlu aktar u allura l-irkupru tal-ekonomija kien se jkun aktar fit-tul. B’hekk għall-bidu dan il-programm kien ta’ €750 biljun u mbagħad f’Ġunju li għadda żidnieh għal €1,350 biljun. Hawnhekk il-gvernijiet bħall-kumpaniji xxottatilhom il-likwidità tagħhom għax ir-revenue tagħhom naqas sew minħabba li t-tkabbir ekonomiku waqaf peress li ħafna mill-kumpaniji kienu weqfin. Anke minħabba l-fatt li l-gvernijiet ħadu ċerti miżuri bħal, pereżempju, li jipposponu l-ġbir tat-taxxa mingħand il-kumpaniji u anke għaliex riedu jonfqu aktar fis-settur tas-saħħa u riedu jagħmlu wkoll ċerti programmi biex jgħinu lill-ekonomija, bħalma rajna bil-wage supplement. Hemmhekk il-Bank Ċentrali ra li l-gvernijiet kienu se jispiċċaw bi ħtieġa kbira ta’ self u allura biex jgħinu ħarġu dan il-programm ta’ PEPP biex huma jixtru l-bonds mis-suq sekondarju u mhux mis-suq primarju. Hija kontra l-liġi tal-Unjoni Ewropea li l-bank ċentrali jislef lill-gvern fuq is-suq primarju imma f’dan  il-programm stajna nixtru aktar bonds minn fuq is-suq sekondarju. 

Dawn kienu l-miżuri li ħa l-Bank Ċentrali Ewropew. Hawnhekk għandi wkoll numru ta’ miżuri li ħadna aħna bħala pajjiż fuq livell nazzjonali, bħal pereżempju l-iskemi tal-wage supplement, bonds biex jistimulaw il-konsum u tax deferrals, garanziji fuq loans maħruġa mill-Malta Development Bank u arranġamenti oħra fuq il-moratorium għas-self li għandhom il-kumpaniji mal-bank. Kien hemm ukoll numru ta’ miżuri li ħadet l-Unjoni Ewropea min-naħa tagħha, bħal pereżempju, kien hemm easing fl-istate aid framework. Eżempju ieħor huwa l-SGP. Kienet ħaġa naturali li kull pajjiż fiż-żona ewro din is-sena kien se jkollu budget deficit ferm aktar għoli mit-3% li jistabbilixxu r-regoli u allura hawnhekk ma kienx jagħmel sens li ddaħħal lill-pajjiżi kollha fl-excessive deficit procedure imma kien hemm sospensjoni u l-liġi Ewropea tippermetti dan meta jkollok ċirkostanzi eċċezzjonali bħalma għandna bħalissa. U allura hemmhekk ġie sospiż temporanjament l-iStability and Growth Pact u kien hemm diversi miżuri oħra. 

Min-naħa tar-Regolatur Bankarju kien hemm ukoll diversi miżuri li ttieħdu biex jgħinu lill-banek f’din is-sitwazzjoni. Kellna numru ta’ capital relief measures. Iddeċidew ukoll li jissospendu d-dividendi għax riedu li kull profitt li jiġi ġġenerat mill-banek, jekk se jiġi ġġenerat profitt għax se jkun hemm banek li jistgħu jagħmlu telf din is-sena fuq livell Ewropew, dak il-profitt irid jerġa’ jiġi rinvestit fil-bank biex almenu għas-sena ta’ wara jissaħħaħ il-kapital. Kien hemm ukoll miżuri oħrajn li ħareġ l-EBA bħal pereżempju, fuq in-non-performing loans, jiġifieri meta bank jagħti moratorium dawn ma jiġux ikklassifikati bħala MPS. Kien hemm numru ta’ miżuri temporanji simili sabiex jgħinu lill-banek ikunu jistgħu jlaħħqu ma’ din is-sitwazzjoni mingħajr ma jħossuhom kostretti li qed jiksru r-regoli bankarji. Min-naħa ta’ politika monetarja dawn kienu l-miżuri ewlenin li ttieħdu matul is-sena l-oħra u matul din is-sena sa dan ix-xahar. Issa se ngħaddi lura l-kelma lill-Gvernatur sabiex ikompli jitkellem fuq l-andament tal-ekonomija Maltija. Grazzi.  

DR MARIO VELLA: F’din it-tabella għandkom a panoramic view tas-sitwazzjoni bejn l-2015 u l-2019. Aktar ‘il quddiem ikollna tabella oħra li tħares biss lejn is-sitwazzjoni sal-ewwel kwart ta’ din is-sena u mbagħad aktar ‘il quddiem inħarsu lejn il-projections għas-sentjen, tliet snin li ġejjin. Din it-tabella tagħti summary ċara tas-sitwazzjoni kif kienet s’issa. Tinsewx li r-rapport annwali kien għall-2019 u meta nħarsu lejn l-2020, kif se naraw aktar ‘il quddiem, se naraw bidla radikali. Pereżempju, jekk nieħdu l-linja tal-prodott gross domestiku naraw l-andament kif kien bejn l-2015 u l-2019. Immaġinaw meta niġu għall-2020, fejn bħala previżjoni dik se tinżel għal minus 4.8. Dik waħedha diġà tagħtikom idea ċara ta’ kemm hi drammatika s-sitwazzjoni! 

Dawn il-grafiċi li ġejjin, b’mod intuittiv ħafna, jagħtu dehra preċiża ħafna ta’ kif sejrin l-affarijiet. F’dawn il-grafiċi għandkom ukoll l-ewwel kwart tas-sena preżenti. Innotaw il-fatt li l-graph – u issa qed nirreferi għat-tkabir tal-GDP – ta’ Malta u dik tal-Unjoni Ewropea jimxu b’mod parallel, bid-differenza li ta’ Malta, minħabba affarijiet li seħħew qabel, il-waqa’, anke jekk hija l-istess nose dive, hija inqas drammatika minn dik tal-Euro Area. Ovvjament xorta waħda din mhijiex ta’ konsolazzjoni. Jekk inħarsu issa lejn il-grafika ta’ maġenbha, il-kontribut tal-prodott gross domestiku annwali, il-kontribut min-naħa waħda tal-esportazzjoni u d-domanda interna, naraw li għandna riduzzjoni fiż-żewġ setturi imma d-domanda domestika kellha waqa’ ‘l isfel ferm aktar drammatika. Dan huwa punt interessanti li se narawh ukoll fi grafiċi oħra aktar ‘il quddiem għax huwa importanti li nikkonsidraw il-kontribut kritiku tal-esportazzjoni u ta’ kull settur li jesporta għas-survival tal-ekonomija tagħna. 

Hawnhekk għandna l-istess plot ta’ dan id-dramm però issa qed naraw il-kontribut settorjali għall-andament tal-prodott gross domestiku. Ninnotaw li, l-ewwel nett, is-servizzi jibqgħu l-istimolu ewlieni tal-attività ekonomika imma interessanti wkoll li jekk nieħdu s-settur tal-manifattura, li ħafna drabi nassumu li in the long term, għal xi raġuni jew oħra dan se jisparixxi minn Malta, effettivament huwa fattur ta’ stabilità. Dan joħroġ b’mod ċar minn dan ir-ritratt. Jekk inħarsu lejn il-wholesale, retail, transport and accomodation li kienu dejjem fl-aħħar snin minn ta’ quddiem biex jimbottaw l-ekonomija ‘l quddiem, f’dan il-każ malli faqqgħet il-COVID-19 - biex ngħidu l-verità bdew daqsxejn qabel ukoll - kienu l-aktar li niżlu malajr. Innotaw il-kuntrast fejn il-manifattura ma nbidlitx b’mod drammatiku. Issa ma jfissirx li l-affarijiet se jibqgħu dejjem hekk però inkun nista’ nissostanzja dan il-kumment aktar ‘il quddiem meta nħarsu lejn il-projections li ġejjin. 

Fl-islide li jmiss għandna l-business conditions index u l-economic sentiment indicator. Fiż-żewġ każi għandna nose dive drammatiku ħafna. Din in-nose dive tibda minn qabel ma faqqgħet il-pandemija u hija rifless ta’ kif kienet sejra l-ekonomija globali u fl-Ewropa wkoll. Il-business conditions index niżel b’mod drammatiku. L-aġġettiv “drammatiku” mhuwiex esaġerat f’dan il-każ. L-economic sentiment indicator li sa ċertu punt huwa element soġġettiv, anke jekk ibbażat fuq l-esperjenza tal-operaturi ekonomiċi fuq dak li qed jiġri madwarhom, juri daqsxejn ta’ indikazzjoni ta’ rkupru dan l-aħħar. Din tistgħu tarawha f’dik it-telgħa żgħira ‘l fuq lejn l-aħħar ta’ dik il-graph. Din l-islide li qiegħda tirrappreżenta l-industrial, production and survey indicators for construction ma tantx għandha bżonn ta’ spjegazzjoni għax hija indikattiva ħafna. Interessanti li fl-aħħar tliet xhur il-kostruzzjoni qisu bdiet tirpilja. Qiegħed ngħid “qisu” għax ovvjament għadu kmieni sa ċertu punt fl-għarfien tagħna ta’ dak li ġara s’issa biex naraw kemm din se tkun konsolidata fix-xhur li ġejjin. Però jidher li hemmhekk għandna bidu ta’ rkupru.

Il-veru dramm huwa fit-turiżmu, fejn l-indikaturi tat-turiżmu, sija in termini ta’ ljieli f’Malta, sija ta’ spiża, sija f’numru ta’ arrivals, hija ovvjament l-parti l-aktar drammatika tal-andament tal-ekonomija tagħna. Dawk id-dips huma ċari u ma tantx jagħtu lok għall-ottimiżmu però ‘l quddiem naraw l-affarijiet qed jirpiljaw, avolja mhux bir-rata mgħaġġla li nixtiequ. Dawn il-graphs jikkoroboraw dak li qiegħed jiġri sija fl-industrija u sija fil-konsum. L-importazzjoni ta’ provvisti industrijali u ta’ beni ta’ konsum ovvjament qalgħu daqqa ta’ ħarta. Hemm elementi li jissuġġerixxu li forsi tal-industrial supplies mhux bilfors tkun tendenza fit-tul ħafna però ovvjament meta tħares ‘il quddiem, l-element ta’ dak li tixtieq ħafna drabi jagħti ...

Fl-islide li jmiss għandna l-graphs marbuta mal-unemployment rate  u mal-employment expectations. Ir-rata tal-qgħad ovvjament niżlet. Qiegħed ngħid “ovvjament” għaliex iċ-ċifri li qed naraw jirriflettu għall-parti l-kbira ta’ dik il-grafika għaż-żmenijiet ta’ pre-COVID-19. Jekk imbagħad tħarsu lejn l-aħħar elementi ta’ dik it-tabella taraw ovvjament li kien hemm qabża ‘l fuq mill-unemployment trade u mill-unemployed registered. Jekk imbagħad inħarsu lejn in-naħa l-oħra tal-mera u naraw l-impjiegi u l-expectations naraw li ovvjament kien hemm waqa’ steep ħafna matul Jannar u Marzu. Però imbagħad hemm ukoll dak il-moviment ‘il fuq li wieħed irid jara issa fejn se jmur. Interessanti li kien hemm dik l-expectation, jiġifieri kien hemm din il-previżjoni - nerġa’ nirrepeti sa ċertu punt soġġettiva - li l-affarijiet jistgħu jitjiebu.  
Issa ngħaddu għall-prospetti li sa ċertu punt fl-opinjoni tagħna huma l-iktar parti importanti f’din il-preżentazzjoni. Qabel ma nimxu ‘l quddiem tajjeb li nispjegawlkom x’kienu l-assumptions li ddeterminaw il-projections li se nippreżentaw. Aħna qegħdin naħdmu fuq il-bażi ta’ żewġ xenarji; wieħed li qed insejħulu l-baseline scenario u l-ieħor li qed insejuħulu s-severe scenario. Aktar kmieni dan ix-xahar fil-governing council – hawnhekk mhu se ngħid xejn sigriet għax dawn l-affarijiet ġew ippubblikati – kien hemm diskussjoni dwar jekk hemmx lok għal scenario ottimist jekk ikun hemm tnejn, wieħed mild, l-ieħor baseline u l-ieħor severe. Aħna tal-opinjoni li fis-sitwazzjoni fl-Ewropa ma tantx j agħmel sens li titkellem fuq a mild scenario u għalhekk illum se nippreżentaw żewġ scenarios; wieħed baseline li huwa moderat u l-ieħor li huwa sever. L-ebda wieħed mit-tnejn mhu eskluż. 

Mela l-ewwel assumption hija dwar il-projbizzjoni fuq l-ivjaġġar. Meta għamilna dawn il-projections konna qed nassumu li l-projbizzjoni totali fuq l-attivitajiet kollha relatati mal-ivjaġġar se ddum għal madwar 12-il ġimgħa u li allura se tieqaf bejn nofs u l-aħħar ta’ Ġunju. Assumption oħra li wara dan il-perjodu jkun hemm ftuħ gradwali ta’ rotot magħżula kif ukoll xi rkupru fin-numru ta’ turisti fit-tieni nofs tas-sena 2020.   Assumejna wkoll li minkejja l-irkupru sostnut u b’saħħtu fir-rati ta’ tkabbir fis-snin ta’ wara, l-infiq fit-turiżmu se jilħaq il-livelli tas-sena 2019 lejn l-aħħar tal-perjodu tat-tbassir, jiġifieri għas-sena 2022.  

It-tieni assumption hija dwar l-għeluq tas-servizzi mhux essenzjali u allura l-għeluq ta’ numru ta’ stabbilimenti li kienet se ddum bejn sitta u tmien ġimgħat. Hekk kif terġa’ tibda l-attività, l-irkupru fid-domanda huwa mistenni li fil-bidu jkun wieħed bil-mod hekk kif is-soċjetà tibda taddatta ruħha għal the new normal u tibda tonqos il-biża’ tal-pandemija. Assumejna wkoll li fil-medium term ikun hemm irkupru aktar sostnut fl-attività tas-servizzi meta mqabbel mal-ikupru fl-oqsma relatati mal-ivjaġġar. It-tielet assumption għandha x’taqsam mad-diffikultajiet fis-supply chains. Assumejna li dawn id-disruptions se jnaqqsu mir-ritmu tal-produzzjoni għal mill-inqas 12-il ġimgħa u dan se jaffettwa parti mill-industrija Maltija. Hekk kif il-miżuri ta’ lockdown jibdew jittaffew madwar id-dinja l-kummerċ globali jibda jirpilja u jwassal għal titjib gradwali imma sostnut fil-kapaċitajiet tal-produzzjoni.

Ir-raba’ assumption tirrigwarda l-miżuri fiskali. Dawn huma mistennija li jkunu fis-seħħ għal perjodu temporanju ta’ sitt xhur fis-sena 2020, jiġifieri fis-sena kurrenti u wara jitneħħew gradwalment. Madanakollu qed nassumu li matul is-sena 2021 ikun hemm bżonn ta’ infiq addizzjonali fil-qasam tas-saħħa marbut mal-miżuri ta’ containment li jistgħu jkunu meħtieġa. Hemm żewġ differenzi ewlenin bejn ix-scenario severe u x-scenario baseline. S’issa tajniekom l-assumptions li użajna biex inbassru x’jista’ jiġri taħt ix-scenario baseline. Mela filwaqt li t-tul ta’ perjodu ta’ projbizzjoni fuq l-ivjaġġar u ta’ diffikultajiet fil-provvista globali jibqgħu l-istess fiż-żewġ xenarji, fil-każ tax-xenarju severe huwa mistenni li l-irkupru jkun saħansitra aktar kajman u timidu fl-attività turistika fit-tieni nofs tas-sena kurrenti. F’dan ix-xenarju, anke hekk kif ir-rotot jibdew jinfetħu, qed nassumu li d-domanda għall-ivjaġġar se tibqa’ serjament batuta għal perjodu estiż. Naturalment dan minħabba l-miżuri aktar fit-tul tat-trażżin ta’ containment immirati sabiex jillimitaw l-impatt ta’ qawmien mill-ġdid jew resurgence fin-numru ta’ infezzjonijiet.  

Qegħdin nassumu li f’dan ix-xenarju d-disruptions fil-global supply chains se jaffettwaw numru akbar ta’ industriji milli fil-każ tax-xenarju baseline. Dan se jwassal għal tnaqqis akbar fl-esportazzjonijiet fis-sena kurrenti. Min-naħa l-oħra fil-każ tax-xenarju severe mhux qed nassumu skossi għad-domanda domestika akbar minn dawk preżunti fil-każ tax-xenarju baseline. F’dan ix-xenarju, jiġifieri f’dak severe, il-miżuri fiskali huma mistennija li jibqgħu fis-seħħ għad-disa’ xhur ta’ din is-sena, jiġifieri sal-bidu tal-aħħar tremester. F’dan ix-xenarju wkoll qed nassumu spiża fil-qasam tas-saħħa, fis-sens ta’ health treatment, li tirrifletti l-assumption li numru ta’ każijiet ta’ COVID-19 għoli għall-perjodu ta’ sitt xhur, fejn in-numru ta’ pazjenti huwa mistenni li jonqos gradwalment fuq tliet xhur oħra. Fid-dawl tas-servizzi li qed naraw kurrentement hu li hemm daqsxejn ta’ tama. Aħna nħobbu nkunu xettiċi dejjem, u tajjeb li nkunu hekk, u forsi x-xenarju severe mhux se jkun wieħed dominanti.    

Issa ngħaddu għall-projections. Fuq il-bażi ta’ dawk l-assumptions li għedna l-prodott gross domestiku mistenni li jonqos b’4.8% matul din is-sena u mbagħad jikber b’5.8% fl-2021 u b’4.2% fis-sena 2022. Jekk inħarsu lejn l-ewwel grafika, dik tal-GDP growth over the projection horizon, għandkom it-tqassim u d-distribuzzjoni tal-GDP growth skont diversi addings li jispjegaw lilhom infushom. Issa ħarsu daqsxejn lejn il-grafika l-oħra, dik tal-economic activity levels projections fuq bażi tal-2015. Il-baseline scenario huwa mmarkat bl-aħmar. Innutaw kif inhu parallel għall-projections li saru preċedentement u l-istess kif qed taraw huwa kemmxejn aktar baxx.    

L-inflazzjoni, il-harmonised index of consumer prices juri effettivament li fis-snin 2020, 2021 u 2022 se jkollna żieda annwali. U din iż-żieda tinħass l-aktar fis-servizzi. Issa ovvjament dan kollu għandu impatt fuq il-bilanċ tal-Gvern fis-sena kurrenti fejn għandu jkun f’defiċit minħabba miżuri ta’ appoġġ relatati mal-COVID-19  u attività ekonomika aktar dgħajfa. Fil-grafika ta’ fuq il-lemin tiegħi r-ratio ta’ bejn id-dejn u l-prodott gross domestiku għandkom il-linja l-blu li hija dik li kienet imbassra pre-COVID-19 u l-squares ħomor huma l-projections li għamilna fid-dawl tas-sitwazzjoni COVID-19.   Issa din kienet it-tabella li għedtilkom li ġejja fil-bidu u li tikkumplimenta għal-lum u għall-futur relattivament qarib il-projection horizons għas-sena 2022 u għandkom iż-żewġ xenarji; il-baseline u s-severe. Id-differenzi mhumiex ftit, fejn il-prodott gross domestiku fil-baseline huwa mbassar li jkun minus 4.8% fis-sena kurrenti u mbagħad 5.8% għas-sena 2021 li huwa rkupru sostanzjali. Dan imbagħad ikompli tiela’ b’rata inqas mgħaġġla meta tikkompara l-2022 mal-2021, fejn għandek deċelerazzjoni u joqgħod fuq il-4.1%.   

Issa dan inqabbluh max-xenarju severe, fejn fix-xenarju severe l-waqa’ fis-sena kurrenti hija ferm aktar qawwija mix-xenarju baseline. Fil-fatt għandek negative 8.3% u mbagħad irkupru għal 6.8%. Imbagħad jerġa’ jonqos però jibqa’ fuq livell pożittiv ta’ 3.8%. Jekk inħarsu lejn l-inflazzjoni hemmhekk naraw ukoll li għandek differenzi imma huma inqas drammatiċi milli għandek fl-indicators l-oħra. L-unemployment rate fil-każ tas-severe hija ovvjament aktar qawwija kemm fis-sena kurrenti kif ukoll fl-2021 u fl-2022. Fil-każ tas-severe fis-sena 2022 ir-rata tal-qgħad mistennija tkun ta’ 5.5% filwaqt li skont il-baseline scenario din se tkun ta’ 4.5%. Għandek imbagħad żewġ indikaturi importanti, il-potential output u l-output gap imma hawnhekk xtaqt nistieden lil Dr Aaron Grech, iċ-Chief Economist tagħna sabiex jagħti spjegazzjoni ħalli wieħed jifhem b’mod ċar xi jfissru dawn iż-żewġ indikaturi.  

DR AARON GRECH (Chief Economist Central Bank): Mela ż-żewġ indikaturi li s’issa tkellimna fuqhom huma l-gross domestic product li huwa d-domanda li jkollha l-ekonomija tagħna u l-potential output li huwa l-kapaċità tagħna sabiex nipproduċu. Kif qed taraw f’din l-islide dawn ir-rati huma kemmxejn iżgħar minn dawk li s-soltu jkollna u li huma ta’ around 3.5% jew 4%. L-aktar raġuni għalfejn hemm dan it-tnaqqis huwa għall-fatt li l-kumpaniji mhumiex se jinvestu daqstant u allura l-kapital mhux se jiżdied daqstant, kif ukoll mhux mistenni li jkollok żieda fil-provvista tax-xogħol bħalma kellek fis-snin passati, speċjalment fejn tidħol migrazzjoni ta’ ħaddiema barranin lejn Malta.   Miż-żewġ naħat imbagħad mill-GDP u meta tqabblu mal-bidla fil-potential output toħroġ l-output gap li huwa d-differenza bejn dak li kapaċi nipproduċi u dak li fil-fatt se nkunu qegħdin nipproduċu. Kif qed taraw fil-baseline scenario se nibdew din is-sena b’distakk ta’ 5%, li bil-mod il-mod jonqos għal distakk ta’ 1.2% fl-2022. Jekk imbagħad inħarsu lejn ix-scenario severe d-distakk jitla’ għal 7.1% matul din is-sena ...  

DR MARIO VELLA: Jidher li kellna qtugħ fix-xandira u għalhekk nitlob lil Dr Grech sabiex jerġa’ jirrepeti dak li qal għax huwa punt importanti. 

DR AARON GRECH: Mela l-output gap huwa d-differenza bejn dak li kapaċi nipproduċu u dak li fil-fatt se nkunu qegħdin nipproduċu. Fil-każ tal-baseline scenario qed naraw li se jkun hemm distakk ta’ 5%, jiġifieri kieku qegħdin għaddejjin full capacity nipproduċu 5% aktar milli fil-fatt se nkunu qed nipproduċu din is-sena. Dan id-distakk imbagħad jonqos għal 1.2% fl-2022. Taħt is-severe scenario d-distakk ikun ħafna akbar. Fil-fatt se jkun ta’ 7% fl-2020 u mbagħad, bil-mod il-mod, jonqos għal-livell ta’ 0.9% fl-2022.   

DR MARIO GRECH: Grazzi. Naslu għas-sezzjoni li jmiss u nsejjaħ lis-Sur Oliver Bonello, Deputat Gvernatur għall-Istabilità Finanzjarja, sabiex jagħtikom ritratt skematiku ħafna tas-sitwazzjoni ġenerali fis-settur bankarju.  

IS-SUR OLIVER BONELLO (Deputat Gvernatur għall-Istabilità Finanzjarja Central Bank): Kif qal tajjeb il-Gvernatur jien se nagħtikom ħarsa ġenerali tas-settur bankarju kif għalaq is-sena finanzjarja 2019, jew aħjar kif kienet il-qagħda ta’ dan is-settur qabel il-pandemija. Qed ngħid hekk għaliex uħud minnhom qegħdin sa Marzu. Il-banek ingħataw konċessjoni sabiex jissottomettu r-returns ta’ Ġunju f’Lulju u allura hemmhekk qarrabna ċ-ċifri kemm stajna. Is-sistema bankarja fl-aħħar tas-sena kienet tikkonsisti minn 25 bank. Kif tafu llum l-ECB neħħa l-liċenzja tas-Satabank u allura bħalissa għandna 24 bank. Dan il-bank kellu balance sheet approssimattiva ta’ €134 miljun sal-aħħar tas-sena u li tiġi 1% tal-GDP, jiġifieri ma tantx se jaffettwa ċ-ċifri li qed taraw fuq din iċ-chart. Bħala Bank Ċentrali nikklassifikaw il-banek f’dawk li huma core banks, li huma sitta; Bank of Valletta, HSBC, Me Direct, BNF, APS u Lombard. Dawn huma l-aktar importanti għall-ekonomija Maltija għax isellfu u jieħdu depożiti primarjament mir-residenti Maltin.   

Imbagħad għandna n-non core li kienu ħamsa u issa qegħdin erba’. Dawn għandhom inqas importanza fl-ekonomija għax il-business tagħhom huwa iktar ikkonċentrat fuq ir-residenti barranin. Imbagħad għandna 14-il international bank li dawn m’għandhom l-ebda konnessjoni mal-ekonomija Maltija. It-total tal-assi tas-settur bankarju kollu jammonta għal madwar €41.3 biljun li huwa madwar 311% tal-prodott gross domestiku ta’ Malta. Il-persentaġġ tal-assi tal-banek Maltin, jekk neskludu l-branki, jammonta għal madwar 228% tal-prodott gross domestiku u dan jikkompara tajjeb ma’ dak tal-Ewropa, li jammonta għal madwar 275%.

Jekk inħarsu lejn is-slide fuq ix-xellug naraw li l-banek għalqu s-sena 2019 b’kapital b’saħħtu. Fil-fatt il-core banks għandhom total capital ratio ta’ 20% u core capital ta’ madwar 17%. Hawnhekk qed nitkellmu fuq share capital u reserves. Qed nitkellmu bħala buffers hawnhekk u fuq l-importanza tagħhom għax il-banek aktar ma jkollhom kapital aktar jistgħu jsellfu. Ir-ratios tan-non core u tal-international huma għoljin ukoll u qed ngħidu 16% u 48% rispettivament. Il-capital ratio tal-banek Maltin kollha flimkien huwa ta’ 23.5% u tal-core huwa ta’ 20%. Dawn huma aktar mill-medja tal-banek Ewropej li huma ta’ 19% u ta’ 15%. Mela l-banek Maltin daħlu fil-pandemija b’kapital sod. Jekk inħarsu lejn l-islide ta’ fuq il-lemin naraw ir-return of equity u r-return of assets tal-banek Maltin. Għalkemm il-profitti tal-banek niżlu fl-aħħar sentejn, l-aktar minħabba l-low interest environment, dawn jikkomparaw tajjeb ma’ dawk Ewropew. Jekk inħarsu lejn l-ROE tal-banek Maltin naraw li din hi ta’ 6.7% u tal-EU hija ta’ 5.1%. Ir-return on assets tal-banek Maltin hija ta’ 0.57% u tal-EU hija ta’ 0.4%.  

Issa jekk inħarsu lejn iċ-chart l-oħra fuq ix-xellug taraw li l-linja ta’ fuq qiegħda turi li s-self totali tar-residenti baqa’ jikber f’dawn l-aħħar snin u dan kien jammonta għal madwar €11.1 biljun f’Marzu mentri fl-2019 kien €10.9 biljun. Jekk wieħed iħares lejn l-akbar komponent ta’ dan is-self, jiġifieri l-mortrages u s-self lill-kumpaniji, naraw li l-linja s-safra, dik tan-nofs, tindika li s-self fuq id-djar, dawk li ngħidulhom “mortrages”, baqa’ jikber u dan kien jammonta għal €5.6 biljun f’Marzu. U żdied daqsxejn għax għalaq is-sena b’€5.5 biljun. Il-linja l-ħamra tindika s-self għall-kumpanniji, dawk li ngħidulhom non-financial corporate, u dan kien jammonta għal €4.8 biljun f’Marzu filwaqt li fl-2019 kien €4.1 biljun. Dan is-self reġa’ beda jikber mis-sena 2018. Ma ninsewx ukoll li hemm kumpaniji li minflok issellfu mill-banek fl-aħħar snin ħarġu bonds lill-pubbliku biex jiffinanzjaw il-proġetti tagħhom u jieħdu wkoll vantaġġ mill-interessi baxxi li kellna u li għad għandna.

Ic-chart fuq il-lemin turi li s-self bi ħlas lura, dawk li ngħidulhom non-performing loans, baqa’ nieżel f’dawn l-aħħar snin u sal-aħħar tas-sena r-ratio tas-self fuq il-ħlas b’lura kienet baxxa. Overall kienet ta’ 3.2% fil-core banks. F’Marzu tjiebet daqsxejn u ġiet 3.1% u din tikkompara tajjeb mal-medja tal-banek Ewropew li hija ta’ 2.8%. Fuq ix-xellug għandna d-depożiti u tistgħu taraw li t-total tad-depożiti tar-residenti Maltin f’Marzu kien ta’ €19.3 biljun u li mbagħad f’Mejju tela’ għal €19.5 biljun. Jekk nikkomparawh mal-aħħar tas-sena naraw li kien €18.7 biljun għax f’dawn l-aħħar xhur d-depożiti komplew telgħin. Minn dan l-ammont il-familji Maltin u n-non-profit making institutions kellhom €13.5 biljun f’Marzu u f’Mejju tela’ għal €13.7 biljun. Il-kumpaniji kellhom €2.9 biljun f’Marzu u f’Mejju tela’ għal €3 biljuni.   

Fuq il-lemin għandna ċ-chart tal-loan to deposit ratio li kienet ta’ 59.7% f’Mejju u f’Diċembru telgħet għal 59.5%. Jekk nieħdu l-banek kollha, jiġfieri l-core, n-non core u l-international, naraw li din tlaħħaq għal 79%. Il-waqa’ ta’ din ir-ratio s-sena l-oħra kienet ġejja minħabba li d-depożiti kibru aktar bis-saħħa mis-self matul din is-sena.   Aħna mill-analiżi li nagħmlu fuq il-banek inkunu nistgħu naraw ir-riskji li hemm u x’miżuri nistgħu nieħdu fuq il-banek. B’hekk inkunu nistgħu ndaħħlu miżuri makro prudenzjali.. 

Issa nsejjaħ lis-Sur Demarco sabiex ikompli fuq l-iżviluppi fil-politika makro prudenjzali tal-Bank Ċentrali.

IS-SUR  ALEXANDER DEMARCO: Bażikament is-sena l-oħra, fl-1 ta’ Lulju, konna ħriġna d-direttiva Nru 16 biex nirregolaw is-self mill-banek fuq il-proprjetà. Aħna konna qed naraw li r-rata tas-self fuq xiri ta’ proprjetà bdiet tiżdied b’madwar 11% u dan kien akbar mit-tkabbir fil-prodott gross domestiku u allura ħassejna l-bżonn li nintroduċu dawn il-miżuri, kemm biex nipproteġu lil min jissellef ħalli ma jiġġebbidx iż-żejjed kif ukoll lill-banek biex ma jaqgħux fit-tentazzjoni li jillaxkaw il-kondizzjonijiet tagħhom fuq is-self. Niftakru kif fl-2008, 2009 kien hemm il-kriżi finanzjarja, fejn dak iż-żmien il-kriżi ġiet mis-settur finanzjarju fl-Amerika għax il-banek kienu laxki ħafna fis-self tagħhom. U aħna ħadna dawn il-miżuri biex niżguraw li l-banek ma jiġux f’din id-diffikultà.  

Bażikament b’din il-miżura ddistingwejna bejn żewġ tipi ta’ persuni li jissellfu mill-bank; dawk li qed ngħidulhom category 1 li bażikament huma dawk in-nies li qed jissellfu biex jixtru d-dar residenzjali tagħhom u dawk li qed ngħidulhom category 2 li qed jixtru proprjetà residenzjali imma mhux bħala r-residenza prinċipali tagħhom imma biex jużawha jew bħala villeġġjatura jew inkella biex jikruha lil terzi. Fil-fatt mir-rekords tal-banek naraw li madwar nofs is-self li jsir huwa fuq persuni li qed jixtru proprjetà biex joqogħdu ġo fiha. Il-biċċa l-kbira tal-kumplament tas-self l-ieħor hija għal dawk li qed jixtru s-secondary residence imma l-element tal-buy to let mill-banek huwa żgħir ħafna, madwar 1% or 2% mis-self. Ovvjament jista’ jkun ukoll li dawk li qed jiddikjaraw li qed jixtru t-tieni dar tagħhom ma jgħidux x’se jagħmlu biha imma ħafna drabi jispiċċaw jikruha. Fil-fatt l-aħħar statistika li toħroġ mill-household budget survey tal-2015 tindika li għandek madwar 14% tal-households li għandhom it-tieni proprjetà. Mela apparti d-dar fejn joqogħdu għandhom proprjetà oħra u allura nistgħu ngħidu li għandna numru mhux ħażin ta’ persuni li għandhom żewġ proprjetajiet u li ħafna drabi jispiċċaw jikru waħda minnhom. 

L-iskop tagħna kien li ma nkunux tassattivi, l-iktar fuq dawk li qed jixtru proprjetà għal skopijiet tar-residenza prinċipali tagħhom, u fil-fatt hemmhekk daħħalna r-regoli tal-LTV, loan to value ratios ta’ 90%, jiġifieri bażikament l-individwu joħroġ id-depożitu ta’ 10%. Għamilna wkoll regoli ta’ DSTI, debt service to income ratio, jiġifieri kemm jista’ jkun l-iktar il-pagament fix-xahar ikkomporat mad-dħul tal-individwu. U għamilna massimu ta’ 40%. Tajna wkoll allowance, fejn qed ninkorporaw rata ta’ imgħaxx ta’ 1.5% aktar għolja minn dik li hi llum biex ovvjament ‘il quddiem, jekk jogħlew l-imgħaxxijiet, dawn il-familji jkunu jistgħu jibqgħu kapaċi jħallsu l-pagamenti tagħhom.  Daħħalna wkoll terminu ta’ kemm jistgħu jieħdu loan u għamilnieha sa 40 sena jew inkella sal-età tal-irtirar, liema waħda tiġi l-ewwel.  Però anke hawnhekk tajna ċerta leeway lill-banek u għedna li 10% minn dan it-tip ta’ self jista’ jiddevja minn dawn il-parametri. U dawn il-parametri daħħalniehom biss fuq xiri ta’ proprjetà li tiswa aktar minn €175,000.   

Naturalment l-iktar kategorija li kienet tinteressana l-aktar li nimmiraw għaliha kienet dik tat-tieni kategorija, jiġifieri dawk li mhux qed jixtru proprjetà residenzjali għal skopjiet ta’ residenza prinċipali. Fil-fatt hawnhekk il-loan to value ratio għamilnieh ta’ 85%, jiġifieri dak li jkun irid joħroġ 15% hu u allura dan ifisser li jrid joħroġ aktar kapital hu biex jixtri l-proprjetà. Id-DSTI huwa l-istess ta’ 40%, jiġiferi l-istess bħal tal-ewwel kategorija u l-maturità tas-self huwa għal 25 sena minflok sa 40 sena jew sal-età tal-irtirar, skont liema tiġi l-ewwel. Bażikament hawnhekk ħallejna leeway ta’ madwar 20% lill-banek biex jiddevjaw minn dawn il-parametri.

Meta ħriġna din id-direttiva fl-1 ta’ Lulju, 2019 kellna l-ħsieb li mill-1 ta’ Lulju, 2020 il-loan to value ratio għall-category 2 minn 85% nniżżluha għal 75%, li tfisser li l-individwu jrid joħroġ 25% minn butu biex jixtri l-proprjetà u l-kumplament ikun jista’ jissellfu. Però ovvjament, wara l-avvenimenti li seħħew minħabba l-COVID-19, iddeċidejna li din il-miżura nipposponuha għas-sena d-dieħla u ċjoè għall-1 ta’ Lulju, 2021. Apparti minn hekk tajna lill-banek deroga għal perjodu ta’ sitt xhur biex jiġi rilaxxat l-limitu ta’ 40% tad-debt to service income ratio, jiġifieri l-ammont kemm iħallsu fix-xahar ikkomparat mad-dħul tagħhom f’każ li l-individwu li qed jissellef iġib l-evidenza li d-dħul tiegħu ġie affettwat b’mod temporanju minħabba l-COVID-19.

Fit-13 ta’ April daħħalna wkoll id-direttiva Nru 18 dwar il-moratorju wara li l-Gvern kien ħabbar li permezz tal-avviż legali 142 kien se jirreġistra moratorju għal sitt xhur u għalhekk aħna ħriġna wkoll direttiva li tirregola dan il-moratorju. Naturalment dan kien japplika għal self li sar qabel it-13 ta’ April - ma japplikax għal self li sar qabel dan iż-żmien - u li l-loan ma kienx non performing qabel l-1 ta’ Marzu għax naturalment hemmhekk l-individwu kien diġà qed juri li mhux kapaċi jħallas qabel ma daħlet il-pandemija. Bażikament l-iskop ta’ dan il-moratorju kien biex jgħin lill-kumpaniji u lill-individwi li setgħu tilfu l-impjieg jew li setgħu tilfu parti mid-dħul tagħhom u allura jgħinhom fil-likwidità tagħhom. Il-moratorju kien kemm fuq il-kapital kif ukoll fuq l-imgħaxx. Aktar tard ippreċiżajna li l-bank ma jistax jikkapitilizza l-imgħaxx, jiġifieri ma jistax jiċċarġja imgħaxx fuq imgħaxx fi żmien il-perjodu tal-moratorju. Naturalment qabel ma daħal il-moratorju, jiġifieri fit-13 ta’ April, il-banek diġà kellhom domanda mill-klijenti tagħhom sabiex jagħtuhom moratorju u ngħataw numru ta’ moratorji b’mod volontarju. Dan il-moratorju volontarju seta’ jiġi rinegozjat biex ikun fuq l-istess bażi tad-direttiva li ħriġna. 

Il-banek ukoll, kif għedt fil-bidu ta’ din il-preżentazzjoni, kellhom vantaġġ għax il-European Banking Authority tat permess li dak is-self li jingħata moratorju fuqu ma jikkwalifikax biex jiġi kklassifikat bħala non-performing loan, u allura hemmhekk evitajna li l-banek ikollhom jagħmlu ħafna proviżjonijiet fuq dawn il-loans. Anke l-EBA estendiet il-perjodu għax għall-bidu l-EBA ħarġet din id-direttiva għal dawk il-loans li jingħataw moratorju fuqhom sat-30 ta’ Ġunju imma mbagħad estendiethom sat-30 ta’ Settembru. U proprju llum ħriġna direttiva fejn qed inħabbru wkoll li qed nestendu l-moratorju għal sitt xhur oħra, kif ukoll qegħdin nestendu l-applikazzjonijiet għal min forsi jkollu bżonn moratorju fit-tliet xhur li ġejjin. Jiġifieri estendejna l-applikazzjoni għall-moratorji ġodda sal-aħħar ta’ Settembru għax naturalment jista’ jkun hemm każijiet, l-iktar dawk individwali, li forsi ma tilfux ix-xogħol fl-ewwel tliet xhur tal-pandemija imma se jitilfuh f’dan il-perjodu. U allura hemmhekk qegħdin nagħtuhom il-possibiltà li japplikaw għall-moratorju wkoll.  

F’din il-grafika għandna xi ċifri imma sfortunament din id-data hija sal-aħħar ta’ April. Bażikament sal-aħħar ta’ April kienu kważi bbenefikaw 7,400 klijent tal-banek mill-moratorju li jammonta għal self ta’ madwar €1.3 biljun. Minn dawn kien hemm madwar 5,700 familja li bbenefikaw mill-moratorju u li bejn wieħed u ieħor ilaħħqu kważi n-€0.5 biljun ta’ self. Ibbenefikaw ukoll madwar 1,700 negozju mill-moratorju u li dan is-self kien ta’ madwar €0.8 biljun. Naturalment jekk wieħed iħares lejn il-grafika tal-lemin isib - mhijiex sorpriża din - li l-iktar settur li ġie bżonn il-moratorju kien proprju dak tal-akkomodazzjoni, jiġifieri l-lukandi u r-ristoranti. Kien hemm ukoll is-settur tal-real estate li kien ilaħħaq 17% tas-self kollu li kellu bżonn tal-moratorju. U naturalment anke l-wholesale and retail ġie f’dan il-bżonn peress li għamel perjodu fejn kien bażikament wieqaf minħabba l-avviż legali li kien ħareġ sabiex jingħalqu l-ħwienet. Ta’ min jgħid ukoll li fil-każ tal-households għandna madwar 8% tas-self kollu li sar minnhom li bbenefikaw jew talbu moratorju.

Niġu għad-direttivi l-oħra li daħħalna matul din il-pandemija, fosthom id-direttiva Nru 17, li prattikament kienet intiża sabiex tiżgura li fiċ-ċirkostanzi preżenti l-pubbliku jibqa’ jinqeda bl-inqas inkonvenjent possibbli għall-ħteġijiet bażiċi tiegħu. Fi ftit kliem dawn jikkonsistu f’depożiti u ġbid ta’ flus kontanti, depożiti u tisrif ta’ ċekkijiet u proviżjonijiet ta’ servizzi minn fergħat u ATMs. Kif nafu l-banek kienu affettwati wkoll mill-pandemija, fis-sens li numru ta’ ħaddiema kellhom jibqgħu d-dar, ħafna minnhom minħabba l-fatt li ngħalqu l-iskejjel u allura kellhom jieħdu ħsieb tat-tfal tagħhom u b’hekk ma setgħux jaħdmu. Fil-fatt numru ta’ fergħat ta’ banek kellhom jibqgħu magħluqin imma aħna għamilna minn kollox biex nipprovaw innaqqsu l-inkonvenjent kemm jista’ jkun għall-pubbliku. Pereżempju ċ-ċekkijiet li s-soltu joħroġ il-Gvern, bħalma huma tal-pensjonijiet, għalkemm ħafna mill-pensjonijiet illum jidħlu direttament il-bank, però għad hemm numru minnhom li jirċievu ċ-ċekk id-dar. Normalment dawn jiġu msarrfa biss mill-pensjonant ħalli ma jkunx hemm abbużi minn xi familjari imma peress li l-anzjani issa kellhom jibqgħu d-dar minħabba raġunijiet ta’ saħħa, irrilaxxajna dik il-kondizzjoni u ċ-ċekkijiet tal-pensjoni jistgħu jissarrfu minn terza persuna li jkollha l-fiduċja ta’ dak l-anzjan. Biex innaqqsu min-nies milli jmorru fil-banek ipprojbixxejna t-tisrif tal-flus u servizzi oħra sa €500 għaliex dawn jistgħu jiġu moqdija mill-ATM u jkunu aktar safe. Fil-fatt f’dan il-perjodu rajna żieda fl-użu ta’ mezzi elettroniċi ta’ pagamenti.  

Bażikament dawn id-direttivi kienu ntiżi l-iktar minħabba d-deċiżjonijiet li ħa l-ECB sabiex jiffaċilita s-self tal-banek mingħand il-Bank Ċentrali. Hawnhekk il-kondizzjonijiet saru iktar aħjar għall-banek biex jissellfu mingħandna. Għalkemm biex ngħidu kollox il-banek Maltin huma likwidi ħafna u allura uħud minnhom biss li ġew bżonn dan is-self. Issa nagħti l-kelma lis-Sur Bonello. 

IS-SUR OLIVER  BONELLO (Deputat Gvernatur tal-Bank Ċentrali): Kif rajna l-banek Maltin għalqu s-sena b’kapital u b’buffers ta’ likwidità b’saħħithom. Għalhekk meta faqqgħet il-pandemija dawn kienu f’kondizzjoni finanzjarja tajba. L-ekonomija kienet sejra tajjeb, kellhom MPLs baxxi u l-investimenti finanzjarji tagħhom kienu ta’ kwalità għolja wkoll. Il-Bank Ċentrali, il-Bank Ċentrali Ewropew u l-Unjoni Ewropea ħadu azzjoni f’waqtha biex il-banek fl-Unjoni Ewropea jkollhom kapital u likwidità tajba u biex ikunu jistgħu joperaw bl-aħjar mod fl-ambjent li ġabet magħha l-pandemija.   

Xorta waħda jibqgħu xi riskji kemm għall-banek fl-Ewropa u kif ukoll – imma mhux fl-istess livell – għall-banek tagħna. Din il-kriżi tal-pandemija tista’ tolqot lill-banek fil-profitti tagħhom billi naraw nuqqas fil-profitti u fil-likwidità tagħhom u anke fir-rigward tal-kapital meħtieġ għar-riskji li dawn ikunu jistgħu jiffaċċjaw. Dan minħabba t-tip ta’ negozju li jkunu daħlu fih, b’konċentrament ta’ self lejn xi setturi, u ġbid fuq obbligi, dawk li ngħidulhom off balance sheets commitments, li dawn jistgħu jimmaterjalizzaw għax il-kumpaniji jkunu jridu l-likwidità. Minħabba xi tnaqqis li jista’ jkun hemm fl-ammont tas-self u żieda fin-non-performing loans il-banek jistgħu jagħmlu iktar provvedimenti għat-telf mistenni fuq self lis-setturi sensittivi għall-COVID-19. U minħabba l-waqa’ fil-prezzijiet tas-swieq u fl-assi finanzjarji jista’ jkollhom ukoll telf fuq ċerti investimenti li jkunu għamlu.  

Il-low interest environment jolqot ukoll il-profitti tagħhom mill-investimenti u allura jista’ jkollhom dħul inqas mit-tariffi u mill-kummissjonijiet. Jista’ ikollhom ukoll spejjeż ogħla fuq self minn swieq finanzjarji fil-każ ta’ ċerti banek li jissellfu mis-swieq finanzjarji. Il-livell tal-banek li se jkunu milquta minn dawn ir-riskji jvarja u jiddependi mill-mudell operattiv tagħhom. Il-miżuri meħuda mill-awtoritajiet - u hawnhekk qiegħed nirriferi għall-Bank Ċentrali, l-MFSA, l-ECB u l-EU - u anke dawk fiskali introdotti mill-Gvern kollha se jgħinu sabiex jitnaqqsu dawn ir-riskji. Issa nagħti l-kelma lis-Sur Demarco ħalli jitkellem ftit fuq ir-riżultati finanzjarji tas-sena l-oħra tal-Bank Ċentrali.

IS-SUR ALEXANDER DEMARCO: Ovvjament peress li din il-preżentazzjoni kienet tikkonċerna r-rapport annwali tal-Bank Ċentrali ħassejna li għandna nagħlqu billi nagħtukom rendikont finanzjarju tal-Bank Ċentrali nnifsu. Bażikament matul is-sena l-oħra l-balance sheet tal-bank kibret bi kważi 5% jew b’€0.4 biljun. Dan it-tkabbir fil-balance sheet tal-bank ġej minn żewġ fatturi; jekk inħarsu lejn il-liabilities side tal-balanace sheet naraw li qisu nofs it-tkabbir tal-balance sheet ġie mill-fatt li kibru d-depożiti li għandhom il-banek kummerċjali magħna. Dan għaliex kif għedna l-banek kummerċjali huma likwidi ħafna, id-depożiti baqgħu jiżdiedu u l-kondizzjonjiet tas-swieq internazzjonali huma li huma u sar diffiċli iktar biex issib strumenti li tista tinvesti fihom u taqla’ return minn fuqhom. U allura l-eċċess ta’ likwidità uħud minnhom qegħdin jiddepożitawh magħna. Fil-fatt dan kiber għal madwar €0.2 biljun is-sena l-oħra. Kien hemm ukoll żieda fid-domanda għal flus kontanti u għalhekk ħriġna aktar flus kontanti. Ikun hemm diversi raġunijiet għalfejn isir dan; parti minnhom għax ovvjament l-ekonomija tkun qiegħda tikber imma jkun hemm ukoll min jippreferi jżomm iktar flus kontanti. Dan il-punt nelabora ftit aktar fuqu iżjed ‘il quddiem.  

Issa jekk naraw min-naħa tal-assets side tal-balance sheet naraw li l-assets under management tagħna naqsu b’madwar €0.5 biljun għax kif għedt diġà sar iktar diffiċli li tinvesti. Bħala Bank Ċentrali normalment ninvestu f’bonds ta’ gvernijiet oħra imma ħafna mill-yields ta’ dawn il-bonds huma negattivi u allura jkun jaqblilna li ma ninvestu xejn u nżommuhom mal-ECB għax għalkemm ma naqilgħu xejn, dejjem aħjar milli nispiċċaw bin-negative yield. Din saret sfida u fil-fatt affettwatna fin-net interest income. It-target balance żdied b’madwar €1 miljun, jiġifieri tnaqqis fl-assets under management u xi depożiti li kellna ma’ xi banek tfajniehom mat-target balance u hemmhekk qiegħed biż-zero. 
Il-profitti matul l-2019 żdiedu b’madwar 12.5% għal €31.5 miljuni u dak kien l-ammont li fil-fatt għaddejna lill-Gvern fl-aħħar tas-sena. Jekk inħarsu daqsxejn lejn din iż-żieda tal-profitti minn fejn ġiet naraw li r-ritorn fuq l-assets żdied minn 0.4% għal 0.5%, jiġifieri kellna titjib fil-profittabilità. Però ħafna miż-żieda fil-profitti ġiet minħabba l-attivitajiet li għamilna aħna fis-swieq, fejn bażikament għamilna gwadann sostanzjali ta’ madwar €17-il miljun fuq il-capital gains li ġie minn bejgħ u xiri ta’ bonds li jkollna f’idejna. Rajna opportunitajiet fejn nistgħu nirrealizzaw il-profitti u ħadniehom. Is-sena ta’ qabel konna għamilna gains ta’ €3.6 miljuni mentri din is-sena għamilna gains ta’ €17.2 miljun li huwa ta’ madwar ħames darbiet iktar. Kien hemm €4 miljuni li ġew mil-likwidazzjoni ta’ fondi li kellna ma’ managers barranin. 

Il-kumplament kien kollu profitt magħmul mill-investments division tagħna, mit-traders tagħna. Kif għidt, bħala net interest income hawnhekk l-impatt kien negattiv għax ovvjament il-yields huma baxxi ħafna, baqgħu baxxi u baqgħu neżlin. Allura meta jimmaturaw il-bonds, ir-rati jkunu iktar għoljin u llum biex tixtri, qed tixri b’kupun iktar baxx jekk mhux negattiv u allura n-net interest income naqas b’ €1.1 miljun jew b’1.8%. Min-naħa l-oħra bħala spejjes żammejna kontroll fuqhom. Fil-fatt l-ispejjes tagħna żdiedu biss b’4%. Kellna numru ta’ nefqiet, l-iktar fuq l-IT equipment però ż-żieda fl-ispejjes baqa’ kontenut. 

Issa ilna dawn l-aħħar sitta, seba’ snin nitfgħu parti mill-profitti bħala proviżjonijiet biex inkopru ċerti riskji li jistgħu jinqalgħu fis-swieq internazzjonali. Fil-fatt fl-2019 mill-profitti tagħna warrabna madwar €18-il miljun bħala proviżjonijiet biex nipproteġu iktar lill-bank f’każ ta’ xi riskji li jistgħu jinqalgħu. Fil-fatt jekk wieħed jara r-ratio tal-financial buffers to risks, jiġifieri l-proviżjonijiet li għandna kkomparat mar-riskji li għandna, filwaqt li fl-2018 dawn kienu għal 51%, jiġifieri l-proviżjonijiet kienu jammontaw biss għal qisu nofs ir-riskji li kellna, fl-2019 dawn żidniehom għal 85%. U għalhekk kważi qed inkopru l-biċċa l-kbira ta’ dawn il-proviżjonijiet li għandna. Il-kapital u r-riżervi żdiedu b’1.3% jew għal €372 miljun biex b’hekk, anke jekk wieħed jieħu l-profitt li għamel il-bank u tikkomparah mal-equity tiegħu, mal-kapital u r-riżervi, dan żdied minn 10.4% għal 13.3%. Fl-aħħar nett ta’ min jgħid ukoll li l-karti tal-flus tal-ewro fiċ-ċirkolazzjoni kienu jammontaw għal €1.5 biljun. 

Hawnhekk għandna eċċess fuq l-allokazzjoni tagħna ta’ €300 miljun. Din xi tfisser? Bażikament kull bank ċentrali fis-sistema tal-ewro għandu l-allokazzjoni tiegħu u din tinħadem fuq dak li ngħidulu l-capital key li huwa ibbażat skont kemm huwa kbir il-pajjiż f’termini ta’ prodott gross domestiku u f’terminu ta’ popolazzjoni. Bażikament jingħatalek porzjon skont il-proporzjon tiegħek fl-ammont ta’ bank notes li qed joħroġ l-ECB. Issa peress li hawnhekk hawn domanda ikbar għall-kontanti, matul is-snin din akkumulat għal €300 miljun. Ovvjament din jista’ ikollha ċertu konsegwenzi għax l-eċċess suppost inħallsu l-imgħaxx fuqu lill-ECB. Din tkun skont kemm hi l-marginal rate of refinancing operations rate (MRO), li bħalissa minħabba r-rati tal-imgħaxx kif inhuma qiegħda zero. Jiġifieri bħalissa ma nħallsu xejn. Però jekk xi darba fil-futur tibda togħla u ssir pożittiva nkunu rridu nħallsu fuq dan l-eċċess. Dejjem jekk jibqa’ dan l-eċċess, aħna nittamaw li jonqos billi jiżdied iktar l-użu ta’ pagamenti b’mod elettroniku. 

Fil-fatt fl-2019 il-pagamenti bil-cards żdiedu b’madwar 22%, minn madwar 19% tal-prodott gross domestiku issa tela’ għal kważi 21.6% tal-prodott gross domestiku. Fl-2019 rajna li l-pagamenti bil-cards kienu jammontaw għal madwar kważi €3 biljuni. Interessanti hu li ħafna miż-żieda mill-pagamenti bil-cards ġejja l-iktar mill-online payments. Fil-fatt fl-2019 dawn żdiedu b’madwar 38% u llum jammontaw għal kważi 44% tal-pagamenti kollha li jsiru bil-cards. Il-kumplament, jiġifieri l-56% l-oħra ġejjin mill-point of sale machines (POS). Illum l-online payments żdiedu u kważi qed jilħqu l-POS card payments. Interessanti wkoll hija li ż-żieda fid-domanda tal-kontanti l-iktar li ġejja fid-deminazzjoni tal-karti tal-€50. Fil-fatt din il-bankanota tokkupa madwar 87% tal-flus kontanti kollha li għandna fiċ-ċirkolazzjoni. Imbagħad il-karta tal-€20 kważi tkopri l-kumplament. Il-karti tal-€100 jew tal-€200 huma baxxi ħafna. Għalhekk jidher biċ-ċar li tal-€50 hija l-karta preferuta, probabilment kemm biex iżommu fil-valur tagħha u anke biex isir il-business biha wkoll.

DR MARIO VELLA: Onor. Membri, din kienet il-preżentazzjoni tagħna. Kif għidtilkom fil-bidu pprovajna ma nibqgħux biss fuq ir-remit tar-rapport annwali minħabba li fis-sitwazzjoni preżenti l-affarijiet inbiddlu radikalment. Ipprovajna wkoll inħarsu lejn il-prospetti futuri. 

IĊ-CHAIRPERSON: Dr Vella nirringrazzjak. Nirringrazzja wkoll lid-Deputati Gvernaturi Demarco u Bonello kif ukoll lil Dr Grech tal-preżentazzjoni tagħhom. L-Onor. Claudio Grech.

ONOR. CLAUDIO GRECH: Dr Vella, nirringrazzja lilek kif ukoll lit-tim tiegħek ta’ din il-preżentazzjoni. Mid-data li għandkom sal-lum liema xenarju qegħdin tipproġġettaw miż-żewġ xenarji li semmejt u ċjoè bejn dak baseline u dak sever? Meta qed taraw l-impatti li qed tipproġġettaw għalihom, liema huma dawk is-setturi li qed taraw li se jkollhom fuq bażi long term l-iktar impatt negattiv fuq l-ekonomija? U meta tirreferu lejn in-non-performing loans, fiċ-ċirkostanzi li qegħdin fihom bħalissa, it-termini li fihom jiġu definiti non-performing loans se tkun qiegħda tinbidel fl-isfond tal-kriżi li qegħdin fiha bħalissa?

IS-SUR ALEXANDER DEMARCO: Bażikament mill-informazzjoni li għandna s’issa l-baseline scenario u l-assumptions li kienu marbutin warajh qed jirriflettu ħafna dak li għamel il-Gvern. Aħna meta għamilna dan l-eżerċizzju tal-proġetazzjonijiet ma konniex għadna nafu l-miżuri kollha li ħa l-Gvern. Pereżempju, ma konniex nafu li se jiftaħ is-safar fl-1 ta’ Lulju u l-proġetazzjonijiet tagħna għamilniehom minn qabel. Però l-assumptions li għamilna kienu jikkonċidu għaliex aħna assumejna li s-safar se jibqa’ magħluq sal-aħħar ta’ Ġunju. U fil-fatt hekk ġara. Anke pereżempju fuq tal-wage supplement, għalkemm dawn il-proġettazzjonijiet saru qabel ma l-Gvern ħabbar l-aħħar miżuri li ħa matul Ġunju, aħna ma konniex nafuhom meta konna qed nagħmluhom imma assumejna li l-wage supplement se ddum sa Settembru. U nzerta li l-Gvern iddeċieda li jġedded din l-iskema sa Settembru. Jiġifieri ħafna mill-assumptions li ħadna fil-fatt qed jirrealizzaw ruħhom. 

Naturalment il-baseline aħna narawh bħala l-iktar xenarju probabbli fiċ-ċirkostanzi li qegħdin fihom sal-lum. Però għalhekk għamilna s-severe scenario għaliex għad hemm affarijiet li ma nafux bihom illum. Ma nafux jekk pereżempju huwiex se jkun hemm xi mewġa oħra tal-pandemija aktar ‘il quddiem li tista’ terġa’ tħalli effett fuq ċerti deċiżjonijiet li ħa l-Gvern. Jista’ jkun li pereżempju, aktar ‘il quddiem, ikun hemm deċiżjoni li jew jingħalaq l-ajruport jew miżuri ta’ kwarantina oħra. Għad hemm ħafna inċertezza madwar dawn l-assumptions li għamilna. Allura għamilna s-severe scenario ħalli f’każ li jerġa’ jkun hemm dawn it-tip ta’ fatti li joħorġu u allura ovvjament id-daqqa tkun iktar kbira milli qed nipproġettaw illum fil-baseline scenario ... Bl-informazzjoni li għandna llum nistgħu ngħidu li l-baseline scernario huwa the more likely scenario, però mhux qed neskludu li jista’ jkollna wkoll is-severe scenario. Hemmhekk l-ikbar impatti huma fuq it-turiżmu. 

Rigward id-domanda esterna hemmhekk għad hemm ħafna inċertezza dwarha għax naturalment it-tkabbir ekonomiku ta’ pajjiżna ma jiddependix biss fuq dak li nagħmlu aħna bħala pajjiż imma jiddependi ħafna fuq dak li qed jiġri barra minn Malta. Jekk barra minn Malta jkun hemm kriżijiet kbar, bħal pereżempju fl-Amerika, li nafu li s’issa jidher li għad hemm problemi serji biex isibu tarf tal-pandemija, meta l-ekonomija Amerikana tkun batuta ħafna, se tħalli impatti żgur fuq id-dinja kollha. Allura jista’ jkun li l-irkupru ekonomiku jkun ferm itwal. Fil-fatt fil-baseline scenario diġà qed nantiċipaw li l-livell tal-ekonomija Maltija mhux se terġa’ tiġi lura għal-livell li kienet fl-2019 qabel l-aħħar tas-sena 2021. Dak fil-baseline. Fis-severe scenario qed nantiċipaw li nkunu rridu sena oħra biex niġu fuq l-istess livell tal-prodott gross domestiku li kellna fl-2019. Dawn jiddependu ħafna wkoll minn dak li se jiġri mid-domanda barra minn Malta. 

DR MARIO VELLA: Jiġifieri t-tweġiba għal dik il-mistoqsija hija li jidher li l-baseline scenario huwa l-iktar wieħed probabbli. Ikun żball imma jekk neskludu s-severe repercussions. Ma ninsewx lanqas li bejn il-baseline u s-severe hemm ovvjament permutations possibbli. Id-down side risks tal-ekonomija globali u Ewropea fuq Malta huwa wkoll fattur li ġiegħelna li ma neskludux xi aspetti severi tal-impatt tal-COVID-19. Imbagħad staqsejtu wkoll dwar liema huma s-setturi li l-iktar jistgħu jkunu milquta fil-medium u l-long term. 

DR AARON GRECH: Fix-short term kellna waqa’ fid-domanda domestika, li ovvjament affettwat setturi bħal tal-wholesale and retail u t-trasport. Kien hemm ovvjament it-turiżmu u s-setturi li jiddependu mit-turiżmu, li jinkludi wkoll sa ċertu punt il-wholesale u r-retail għaliex hawn Malta hemm ammont ta’ konsum li jsir mit-turisti u mhux mill-Maltin biss. Dak huwa għax-short term. Għandek taħlita ta’ domanda domestika u setturi relatati mat-turiżmu. Meta tibda tħares lejn il-medium term, aħna qed nassumu li d-domanda domestika se tirpilja għax id-dħul tal-ħaddiema u r-rata tal-impjiegi baqgħu relattivament tajbin hawn Malta. U kien hemm ukoll livell qawwi ta’ tifdil u fix-xahrejn li l-ħwienet għamlu magħluqin il-Maltin faddlu madwar nofs biljun ewro f’depożiti mal-banek! Issa dawk il-flus se jkunu jistgħu jonfquhom fix-xhur li ġejjin. 

Min-naħa l-oħra mbagħad għandna l-impatt tal-external demand fuq setturi li s’issa kienu sejrin tajjeb, fosthom il-manifattura. Kif kien qed jgħid id-Deputat Gvernatur, id-domanda esterna hemm riskji konsiderevoli, speċjalment l-ekonomija Amerikana li mhijiex qiegħda tirpilja kif wieħed kien qiegħed jistenna. Allura, over the coming months, x’aktarx naraw li s-settur tal-manifattura, għalkemm kien qed jikkrea ċerta żieda fil-valur miżjud, forsi se jkollu xi naqra ta’ slow down. Imbagħad ovvjament jibqa’ t-turiżmu, li kif nafu se jkun qiegħed ibati u se jkun qiegħed jirkupra bil-mod. Għandna effetti ta’ flight capacity għaliex ħafna linji tal-arju għaddejjin minn problemi kbar u ovvjament se jkun diffiċli sabiex wieħed ikollu l-istess flight capacity li konna mdorrijin bihom fl-aħħar snin. 

Għandek ukoll l-impatt fuq id-dħul ta’ ħafna ħaddiema barranin. F’ċerti pajjiżi għandna żieda għolja ħafna fil-qgħad. Anke pajjiżi bħall-Ingilterra, li huma source market kbir għal Malta, il-qagħda finanzjarja ta’ ħafna familji mhijiex tajba u allura, ovvjament, dawn x’aktarx se jkunu qed jipposponu l-vakanzi tagħhom. Min-naħa l-oħra mbagħad, b’mod pożittiv, xi ħaġa li ma tantx konna qed nistennew imma li ħarġet waqt din il-pandemija, kien is-settur tal-oline gaming, li inizjalment konna qed nistennew li se jbati minħabba li waqfu l-attivitajiet sportivi, imma fir-realtà l-online gaming iddiversifika ruħu. B’hekk mhux talli ma rax tnaqqis imma talli ra żieda fuq l-attività li kellu qabel! 

Setturi oħrajn, bħalma huma l-professional services ukoll marru ħafna aħjar milli konna qed nistennew. Hemmhekk ukoll kellna diversifikazzjoni tajba min-naħa tal-kumpaniji li joperaw hawn Malta. Kien hemm ukoll adozzjoni rapida ħafna tat-teleworking. Hawn Malta tlaqna minn sitwazzjoni ta’ 12% tal-ħaddiema li jaħdmu bit-teleworking għal sitwazzjoni ta’ madwar 35%. Din għenet ħafna sabiex ċerti setturi ma kellhomx tnaqqis fil-provvista tal-ħaddiema tagħhom. In a nutshell l-ewwel impatt kien fis-setturi ta’ domanda domestika li ħadu daqqa kbira u anke t-turiżmu. Kienu qed isostnuna setturi bħall-manifattura, l-online gaming u s-servizzi professjonali. Going forward qed naraw li d-domanda domestika se terġa’ lura għal livelli tajbin. Min-naħa l-oħra ċerti setturi, fosthom dak tal-manifattura, aktarx se jkollhom riżultati inqas tajbin minn dawk li kellna qabel. Filwaqt li nsemmi l-manifattura nixtieq ninnota wkoll b’mod tajjeb ħafna li ċerti kumpaniji ttrasformaw il-linji tal-produzzjoni tagħhom u kellna numru ta’ stejjer ta’ suċċess, speċjalment fil-produzzjoni ta’ apparat protettiv u medical related production. Dan uriena li s-settur tal-manifattura f’Malta jibqa’ wieħed mill-iktar dinamiċi.

IS-SUR OLIVER  BONELLO: Id-definizzjoni tal-NPL mhux se tinbidel. In a nutshell dawk li jaċċedu 90 jum ma jħallsux kapital u imgħaxx u dik tiġi NPL. Peress li daħħalna l-moratorja riedna naraw ukoll li l-loans ma jaqgħux bħala non-performing u allura, f’dan il-perjodu li qed nagħtu issa twal għal sena u filwaqt li għall-ġodda twal b’sitt xhur. U f’dan il-perjodu l-banek mhux se jimmarkaw dawn il-loans li qegħdin bil-moratorja bħal NPLs. Mela hemmhekk se tgħin daqsxejn lill-banek minn dak l-aspett ukoll. Barra minn hekk, min-naħa ta’ regolaturi, għax imbagħad mill-ECB niġu għar-regolatur Malti, qed jallevaw il-banek għax id-daqqa fuq l-NPLs narawha mbagħad fuq il-kapital. Qed ikunu lienant u anke l-ECB qed jirrikjedi ċertu kapital għal ċerti riskji, dak li ngħidulu l-guidance, fejn hemmhekk, jekk il-banek jieklu parti mill-kapital tagħhom l-ECB se jippermetti dan u mbagħad il-banek jerġgħu jibnuh fuq ċertu perjodu. 

Apparti minn hekk, aħna bħala Bank Ċentrali nagħmlu stress tests fuq il-credit qualited regulation fil-loan portfolio. Għamilna wieħed ukoll biex naraw jekk l-NPLs fuq is-setturi sensibbli, li semma Dr Aaron Grech ftit ilu, kif se jaffettwa l-kapital. Aħna nieħdu xenarju li jekk nirduppjaw l-NPLs, nagħmlu mild u more severe scenario u nista’ ngħid li l-kapital tal-banek Maltin se jibqa’ wieħed b’saħħtu. Aħna nkejlu mal-core capital, dak li huwa x-share capital u r-reserves tal-banek, u jkopri b’nuqqas bejn il-banek kollha ta’ 1% u 4%. Dik hi r-range. Mhux kulħadd l-istess imma meta nqabblu l-core capital ratio ma’ dak li jirrikjedi r-regolatur, dawn se jibqgħu ‘l fuq minn dak li jirrikjedi r-regolatur. 
IĊ-CHAIRPERSON: Grazzi ħafna. L-Onor. Mario de Marco.

ONOR. MARIO DE MARCO: Dr Vella, nirringrazzjak tal-preżentazzjoni tiegħek u tat-tim kollu. Qabel xejn, fl-introduzzjoni tiegħek għamilt referenza għall-fatt li fl-2019 l-ekonomija bdiet tmajna, in line wkoll ma’ dak li kien qed jiġri f’ċerti ekonomiji Ewropej. Huwa possibbli li wieħed jagħmel analiżi ta’ kemm kien it-tnaqqis li rajna fil-prodott gross domestiku fl-ewwel quarter li kien dovut għall-effett tal-COVID-19 u kemm fir-realtà kien dovut għat-tnaqqis ekonomiku li ġej mis-sena 2019? Jekk wieħed jara t-tabella fil-preżentazzjoni tagħkom intitolata “sector contributions to GDP growth; quarter 1” naraw li l-effetti tal-COVID-19 bdew jinħassu qisu minn wara t-tieni nofs ta’ Marzu. Allura Jannar, Frar u l-ewwel ġimgħa u forsi t-tieni ġimgħa ta’ Marzu kienu mingħajr l-effett tal-COVID-19, però minkejja dan kollu wieħed jista’ jinnota li xorta għandek tnaqqis sostanzjali. 

B’mod partikolari hija daqsxejn inkwetanti t-tabella indikata “business conditions index” fejn hemmhekk hemm tnaqqis li qed jiġi reġistrat mit-tielet kwart tal-2018 u jibqa’ nieżel b’mod pjuttost drastiku għas-sena kollha tal-2019, b’mod partikolari mbagħad għall-ewwel kwart tas-sena 2020. Allura sa ċertu punt għandek żewġ fatturi li qed iwasslu għal dan it-tnaqqis fl-ewwel kwart; wieħed huwa t-tnaqqis li ġej mis-sena 2019 u mbagħad ovvjament għandek l-effett tal-COVID-19 mit-tieni ġimgħa ta’ Marzu lil hemm. Allura tista’ tgħidilna jekk it-tnaqqis fl-ewwel kwart tal-2020 li mhuwiex relatat mal-effett tal-COVID-19 kienx iktar drastiku minn dak li intom antiċipajtu għas-sena 2020 li kieku ma kienx hemm l-effett tal-COVID-19? 

It-tieni mistoqsija tiegħi hija rigward l-issue tal-pronjostiku tagħkom dwar il-baseline u s-severe scenarios. Jekk miniex sejjer żball intom għidtu li s’issa l-baseline scenario huwa iktar probabbli. Issa intom ħadtu inkonsiderazzjoni l-possibilità li Malta tiġi gray listed f’Ottubru li ġej jew fis-sena 2021? Il-possibilità ta’ gray listing kienet ikkunsidrata għal dak li għandu x’jaqsam mas-severe scenario jew inkella dan kien relatat biss għal dak li għandu x’jaqsam mal-effetti tal-COVID-19 fuq l-ekonomija ta’ pajjiżna? U jekk ma tteħidx inkonsiderazzjoni, x’inhu l-pronjostiku tagħkom għal dak li għandu x’jaqsam mat-tbassir ekonomiku li kieku Malta kellha tiġi gray listed? 
F’punt sollevat fir-risposti tagħkom għidtu li l-online gaming jidher li mar relattivament tajjeb imma fl-istess ħin qegħdin tgħidu wkoll li x-shift in teleworking ġie adattat b’mod spedittiv. Minn dak li qiegħed nisma’, filwaqt li huwa minnu li l-online gaming companies baqgħu għaddejjin pjuttost tajjeb, però dan ix-shift fit-teleworking jista’ jkun li se jkollu impatt fuq is-settur tal-online gaming kif nafuh hawn Malta. Fil-fatt smajt b’numru ta’ każijiet ta’ kumpaniji tal-online gaming li kienu disposti li jkabbru l-ispazju tal-uffiċini tagħhom u jinvestu fihom b’mod sostanzjali hawn Malta imma issa qisu qed jieħdu l-idea li m’għandhomx aktar bżonn li jkollhom uffiċini kbar għall-impjegati tagħhom! Dan għaliex ovvjament il-ħaddiema jistgħu jaħdmu mid-djar tagħhom. Imbagħad tiġi wkoll il-possibilità li l-ħaddiema tagħhom mhux bilfors għandhom ikunu bbażati hawn Malta imma jistgħu jkunu bbażati madwar id-dinja kollha! 

Naturalment dan jista’ ikollu impatt ekonomiku pjuttost qawwi għal pajjiżna, ibbażat fuq il-fatt li minkejja li jkollok numru ta’ kumpaniji ibbażati hawn Malta, il-ħaddiema tagħhom ma jkunux ibbażati f’pajjiżna. Numru ta’ kumpaniji tal-online gaming qed jirrealizzaw li jistgħu joperaw ukoll b’mod effettiv bit-teleworking u allura l-ħaddiema tagħhom jistgħu jaħdmu b’mod tajjeb mhux biss mid-djar tagħhom hawn Malta imma minn madwar id-dinja. Dan jista’ jkollu impatt ekonomiku minħabba l-fatt li jkollok online gaming companies li jkunu bbażati hawn Malta iżda l-ħaddiema tagħhom ma jkunux ibbażati hawnhekk. 

Intom qed tgħidu li l-banek tagħna huma pjuttost b’saħħithom, anke jekk tieħu l-aspett tal-lending ratios u tal-kapital tagħna fil-banek, però mill-banda l-oħra għandna l-issue l-oħra li tnejn mill-banek prinċipali hawn Malta kellhom il-valur tal-ishma tagħhom li naqas pjuttost drastikament matul dawn l-aħħar sentejn. Imbagħad nixtieq nillaċċja wkoll mal-issue tal-problema li l-banek qed isibu fir-rigward tal-correspondent banking. Din il-problema tidher li għadha ma ġietx riżolta. Kif qed jiffaċċja din il-problema l-Bank Ċentrali?

DR MARIO VELLA: Se nibda mill-ewwel bit-tweġiba fuq x’jiġri jekk ikun hemm ġudizzju negattiv min-naħa tal-Moneyval. Ma nistgħux ngħidu li dawn il-projections jinkludu dik il-konsiderazzjoni. Hemm ukoll problemi prattiċi kif tkejjel impatt bħal dak. Però ċertament huwa aspett li jinteressana ħafna u fil-limitu ta’ dak li huwa possibbli beħsiebna nipprovaw nifhmu x’jista’ jkun l-impatt tiegħu. Dejjem ovvjament jekk jiġri hekk. Ovvjament aħna għandna interess li ma jiġrix hekk u fil-fatt għamilna dak li stajna biex nagħtu wkoll kontribut f’dik id-direzzjoni. 

Onor. de Marco, nitolbok tfakkarni daqsxejn x’kienu l-mistoqsijiet l-oħra.  

ONOR. MARIO DE MARCO: L-ewwel waħda kienet dwar l-issue tat-tnaqqis fis-sena 2019. Fil-fatt jekk wieħed jara ċerti tabelli tagħkom jara li kien hemm indikazzjoni ta’ tnaqqis pjuttost sever fl-2019. 

DR MARIO VELLA: Kif għedt jien stess fil-bidu. Issa se nagħti l-kelma lil Dr Aaron Grech.

DR AARON GRECH: Kif tafu l-ekonomija Maltija kienet qiegħda tikber b’rata ferm għolja, rata li hija iktar għolja minn dak li nsejħulu tkabbir potenzjali. Tkabbir potenzjali huwa t-tkabbir li wieħed ikollu jekk ikun qed jutilizza r-riżorsi bl-iktar mod ottimali, li ma jikkreax pressjoni fuq is-suq tax-xogħol u fuq il-prezzijiet. Aħna nikkalkulaw li dan il-livell, fil-medium term, għandu jkun qrib il-5% imma l-ekonomija Maltija kienet qiegħda tikber b’rati ferm ogħla. Dak kien qed iwassal biex jiġu kkreati bottlenecks fl-infrastruttura, b’mod speċjali fis-suq tax-xogħol. In the short term kien qed jiġi indirizzat b’importazzjoni ta’ foreign labour imma din ovvjament għandha wkoll cost implications għax il-ħaddiem barrani ma kienx qiegħed jibqa’ Malta fit-tul. U dan kien iwassal għal ħafna retraining costs għall-kumpaniji lokali u beda jnaqqas ċerta kompettività, u allura konna qed nistennew li d-domanda għal dan it-tip ta’ labour jibda jonqos maż-żmien. 

Aħna konna diġà qegħdin nipprevedu - qabel il-COVID-19  - li t-tkabbir ekonomiku kien se jkun inqas minn dawk tas-snin passati peress li konna qegħdin naħsbu li se jkun hemm slowdown ta’ one-fifth fil-growth rate. Jiġifieri kif għedt tajjeb inti, Onor. de Marco, mingħajr il-COVID-19 2020 Q1 kien se jkun inqas bħala growth rate mit-2019 Q1. Imma dan ma kienx se jkun dovut għal tnaqqis fil-wholesale and retail u accommodation. B’dak it-tnaqqis tridu tifhmu li anke nuqqas ta’ xahar biss magħluqin iwassal għal tnaqqis qawwi għax hemmhekk konna zero. Pereżempju fit-turiżmu, sal-ewwel xahrejn, kellna tkabbir double digit filwaqt li f’Marzu ma kellna xejn. Ovvjament hemmhekk għandek kważi tnaqqis ta’ terz li jwaqqa’ ħafna l-livell. 

L-istess fil-wholesale and retail. Fil-wholesale and retail kellna domanda domestika li kienet qawwija ħafna fl-ewwel parti tal-2019 filwaqt li fl-2020 għamel xahar magħluq. L-istess fejn tidħol il-kostruzzjoni. Din kienet diġà bdiet tnaqqas xi ftit għax ovvjament kien hemm żieda qawwija fil-permessi u ma kienx possibbli li jkun hemm dik it-tip ta’ żieda fil-permessi. Fl-2020 Q1, minbarra dak is-slowdown, kellna wkoll ċerti kuntratturi li meta raw li  se jkun hemm dan l-impatt tal-COVID-19 qagħdu lura u ma komplewx bil-proġetti li kellhom għaddejjin. Allura l-bulk tat-tnaqqis fil-Q1 huwa mill-COVID-19 imma xorta, mingħajr il-COVID-19, aħna konna qegħdin nistennew li l-GDP growth tagħna kienet se tersaq iktar lejn dak li huwa l-potential growth rate tagħna ta’ bejn  4% u 5% bħalissa u li in five years time taqa’ għal madwar 3.5% għax il-forza tax-xogħol tagħna qiegħda tixjieħ u ovvjament mhux se jkollna provvista tax-xogħol daqs qabel. 

DR MARIO VELLA: Issa ngħaddu għall-mistoqsijiet l-oħra dwar l-issue tal-correspondent banking u l-prezzijiet tax-shares tal-banek. 

IS-SUR ALEXANDER DEMARCO: L-issue tal-correspondent banking hija waħda pjuttost komplessa għax hemm fatturi internazzjonali kif ukoll fatturi domestiċi. Qabel xejn, nixtieq ngħid li sal-ġurnata tal-lum il-banek lokali kollha għandhom correspondent banking, b’mod partikolari fuq l-issue tal-US Dollar correspondent banking. Il-correspondent banking jintuża wkoll għall-euro payments, fejn il-clearing isir minn bank barrani mill-correspondent bank. L-issue tal-correspondent banking hija waħda komplessa u internazzjonalment il-business tal-correspondent banking services ilu sejjer lura mhux ħażin u r-raġuni hi li, kif tafu, numru ta’ banek internazzjonali weħlu diversi drabi l-multi għax instab li kien hemm attivitajiet ta’ money laundering għaddejjin minnhom, b’mod partikolari fl-Amerka fejn ir-regolatur waħħal multi sostanzjali. U minn hemmhekk il-banek bdew joqogħdu iktar attenti tas-servizz li jagħtu tal-correspondent banking. 

Naturalment biex il-banek jagħmlu l-vetting tat-transazzjonijiet u tal-klijenti tagħhom huwa costly ħafna u kultant ir-returns ma jkunux daqshekk attraenti. Allura ħafna mill-banek Amerikani u Ewropej irtiraw minn dan is-servizz, speċjalment numru ta’ banek Ewropew li kienu jagħtu servizzi fl-Amerka spiċċaw għalqu s-servizzi tagħhom. Ovvjament dan affettwa ħafna ġurisdizzjonijiet żgħar bħalna, fejn bażikament il-costs biex tagħmel il-vetting tat-transazzjonijiet dejjem se jkunu hemm u huma sostanzjali, peró il-volum ta’ transazzjonijiet mhuwiex daqshekk kbir. Fl-aħħar mill-aħħar aħna pajjiż żgħir u l-volum tat-transazzjonijiet tagħna huwa żgħir ħafna fejn dak li jgħaddi minn pajjiżi oħra kbar. Allura naturalment dawn ma sabuhiex daqshekk attraenti li jibqgħu joperaw.  

Kien hemm ukoll fatturi lokali. Jiġifieri jekk kellna regolatur bħall-MFSA u l-FIAU li kienu under resourced for a number of years, ovvjament ma tantx setgħu jagħmlu ċ-checks kollha li setgħu jagħmlu. Naturalment hemmhekk qed turi li għandek framework li huwa relattivament dgħajjef. Il-fatt ukoll li naħseb qatt ma kellna prosecutions fuq money laundering fl-istorja tagħna wkoll ma jgħinx. Dawn il-fatturi kollha huma negative factors li jagħmluha diffiċli sabiex il-banek ... Fl-aħħar mill-aħħar il-correspondent banking hija sempliċement  a business transaction between one commercial bank and another commercial bank. Bħala Bank Ċentrali naturalment għandna l-correspondent banks tagħna wkoll imma magħna ma jkollhomx problemi biex jagħmlu t-transazzjonijiet għax ġeneralment it-transazzjonijiet ikunu tagħna stess, fit-transazzjonijiet ta’ riżervi tal-assi finanzjarji li għandna u transazzjonijiet tal-Gvern. U hemmhekk normalment ma jkunx hemm issues. 

Naturalment meta tiġi fuq bank privat qed titratta fuq klijenti privati li jkunu sew klijenti residenti ta’ pajjiżna kif ukoll klijenti residenti ta’ pajjiżi oħrajn, u hemmhekk l-element tad-due diligence huwa iktar qawwi u iktar costly. Din hija transazzjoni privata fejn il-bank kummeċjali nnifsu jmur ifittex correspondent bank. U din saret diffiċli ħafna. Min-naħa tagħna, bħala Bank Ċentrali, lejn tmiem is-sena l-oħra konna ddeċidejna li nniedu proġett, dak li qed insejħulu l-payments hub, fejn bażikament nagħmlu clearing ta’ transactions direttament mal-European Banking Authority, u bank jew istituzzjonijiet finanzjarji oħra jistgħu jipparteċipaw magħna meta llum dawn imorru għand correspondent bank. 

F’temp ta’ tliet xhur irnexxielna nagħmlu l-ewwel fażi tal-proġett u għamilna l-links mal-EBA u issa integrajna istituzzjoni finanzjarja żgħira u qegħdin nagħmlu testing phase magħhom. Imbagħad nibdew noffru l-prodott tagħna lill-banek u lil-istituzzjonijiet finanzjarji lokali. Dan jikkonċerna biss transazzjonijiet li jsiru fil-munita ewro. Ovvjament aħna ma nistgħux nagħmlu at this point in time transazzjonijiet fid-dollar għax dak dejjem irid isir by a US dollar correspondent bank. Imma numru ta’ banek hawnhekk kienu qegħdin jużaw correspondent banks anke fil-euro transactions u dik id-dipendenza issa se neliminawha kompletament. Kultant żmien ikollna diskussjonijiet ma’ banek kbar fejn nispjegawlhom - mhux aħna biss bħala Bank Ċentrali imma anke l-MFSA u l-FIAU - xi progress ikunu għamlu f’dawn is-snin, speċjalment  fuq ir-riżorsi li jingħataw, kemm riżorsi umani kif ukoll finanzjarji u sistemi biex juru li l-framework tagħhom huwa iktar robust milli kien qabel. Din hija dejjem sfida u se tibqa’ sfida għal numru ta’ snin. 

IĊ-CHAIRPERSON: Sur Demarco, nirringrazzjak tar-risposta tiegħek. Fadal żewġ mistoqsijiet xi twieġbu u nfakkarkom li fadlilna biss għaxar minuti għad-dispożizzjoni tagħna biex imbagħad nagħti l-kelma lill-Ministru li jixtieq jgħaddi l-osservazzjonijiet tiegħu.   

IS-SUR OLIVER BONELLO: Fuq il-mistoqsija dwar l-ishma tal-banek nista’ ngħid li l-fattur prinċipali fin-nuqqas tal-prezzijiet fl-ishma tal-banek huwa l-profittabilità. F’chart minnhom rajna li r-return in equity pereżempju f’Marzu tal-2020 kien ta’ 6.7% mentri fl-2015 kien ta’ 10%, jiġifieri dan kważi niżel bin-nofs! Apparti minn hekk, dwar il-low interest environment nista’ ngħidilkom li l-banek għandhom ukoll likwidità qawwija u fil-fatt rajna d-depożiti kemm qegħdin jiżdiedu f’dawn l-aħħar snin. U allura mhux qed isibu jiddepożitawhom u jinvestuhom b’rati tajbin għar-riskji li jistgħu jidħlu fihom. B’hekk jispiċċaw ipoġġu l-likwidità kollha jew ħafna minnha mal-Bank Ċentrali u qegħdin jeħlu n-negative interest. 

Apparti minn hekk, hemm deċiżjonijiet mill-banek li għamlu de-risking, write-offs u provisions biex inaddfu l-balance sheets tagħhom. U kien hemm deċiżjonijiet mill-banek li jagħtu bonus shares over the years minflok jagħtu dividends. Allura dan qed jaffettwa dejjem il-prezzijiet tal-ishma. Qegħdin naraw ukoll li ċ-ċirkostanzi ekonomiċi li hawn bħalissa ... Peress li dawn id-deċiżjonijiet li ħadu l-banek saħħew il-kapital, kif rajna, kif daħlu għall-pandemija u għar-riskji ekonomiċi li hemm bħalissa, anke mill-istress test li qegħdin nagħmlu aħna, baqgħu u se jibqgħu b’saħħithom. U ‘l quddiem naraw li l-ishma tal-banek jistgħu jerġgħu jitilgħu minħabba dan id-de-risking li qegħdin jagħmlu. Dan mhuwiex fattur ta’ Malta biss għax fl-Ewropa l-prezzijiet tal-ishma u l-profittabilità, li hija iktar importanti meta tiġi għall-prezzijiet, kollha niżlu. Hemm deċiżjonijiet mill-EBA u mill-ECB sabiex id-dividends jiġu posposti wkoll - s’issa qiegħda sa Ottubru – u dan jista’ ikollu effett ukoll fuq il-prezzijiet. 

DR MARIO VELLA: Grazzi. Insejjaħ lil Dr Grech għall-aħħar sabiex iwieġeb fuq l-aħħar mistoqsi. 

DR AARON GRECH: Aħna wkoll nafu b’dawn is-sitwazzjonijiet li semma l-Onor. de Marco imma fl-istess ħin wieħed irid iħares lejn din is-sitwazzjoni mhux biss bħala sfida imma anke bħala opportunità. Waħda mill-affarijiet li kienet qed twaqqaf l-investiment, kif għedt iktar kmieni, hija n-nuqqas ta’ labour u l-bżonn li trid timporta l-mano d’opera hawn Malta. Barra minn hekk kien hemm problemi wkoll ta’ nuqqas ta’ office space kbir f’pajjiżna u dak kien qed iwaqqaf, fl-opinjoni tagħna, ċerti investimenti milli jiġu hawn Malta, speċjalment bl-impatt tal-Brexit, li naħseb kienet one of the stumbling blocks tagħna. Issa l-fatt li bħalissa qed isir aktar użu ta’ telework dan jista’ iwassal sabiex iktar attività ekonomika tirriloka Malta, forsi mhux b’mod fiżiku imma billi jkollha bażi hawn Malta. U din naraha bħala xi ħaġa pożittiva. Kull ħaġa li toħroġ lil Malta mill-periferija ġeografika hija xi ħaġa pożittiva u t-teknoloġija se tkun qiegħda toffrilna din l-opportunità biex inkunu nistgħu noffru bażi teknoloġika għal attivitajiet oħrajn. Għaldaqstant jien nara l-pożittiv ukoll f’dan li ġara. Kif qed tgħid inti, hemm xi wħud li forsi mhux se jkollhom dak l-użu ta’ office space li kien se jkollna bżonn qabel, imma fl-istess ħin, jekk noffru pjattaforma diġitali tajba għall-professional services, inkunu nistgħu niddiversifikaw iktar l-ekonomija tagħna.

DR MARIO VELLA: Grazzi. Mela dawk kienu r-risposti tagħna għall-mistoqsijiet tal-Onor. de Marco. Nispera li weġibniehom kollha.

IĊ-CHAIRPERSON: Grazzi ħafna tar-risposti tagħkom u anke talli kontu telegrafiċi fir-risposti tagħkom. Ngħaddu għall-aħħar kumment u nsejjaħ lill-Ministru Edward Scicluna.

ONOR. EDWARD SCICLUNA: Sur President, nibda biex nirringrazzja lill-Gvernatur u lit-tim tiegħu għaliex taw preżentazzjoni tajba ħafna u interessanti, anke l-mod ta’ kif wieġbu l-mistoqsijiet li sarulhom. Meta jkollok nies bħat-tim li għandna fil-Bank Ċentrali tieħu pjaċir li qegħdin jitkellmu fuq suġġett tal-professjoni tagħhom. Bħala Ministru tal-Finanzi nista’ nistaqsi l-mistoqsijiet meta rrid lill-Bank Ċentrali u għalhekk mhux se nikkonċentra fuq il-mistoqsijiet imma aktar se nagħmel statements. Li jinteressani mill-ekonomija mhux li nistaqsi x’jiġri jekk ikollna terremot jew tsunami jew jekk ikollna t-tieni mewġa. Ovvja dawn huma shocks negattivi li jekk iseħħu jħallu effett negattiv. Li rrid nistaqsi  - u din hija importanti u kruċjali għall-ekonomija tagħna – hija dwar ir-reżiljenza tal-ekonomija tagħna, jiġifieri meta taqla’ dawn ix-shocks u mill-esperjenza sew riċenti u anke fil-passat rajna kif l-ekonomija kienet kapaċi tirrispondi, u hemmhekk issorprendietna bl-effett tajjeb għaliex vera maż-żmien iċ-ċiklu jwaqqa’ it-tkabbir ekonomiku. 

Aħna m’aħniex iżolati u m’aħniex indipendenti mid-dinja jew mill-Ewropa. Mela jekk tinżel l-Ewropa jew tinżel id-dinja, aħna rridu ninżlu magħhom ukoll. Però il-vantaġġ tagħna vis-à-vis il-pajjiżi tal-Unjoni Ewropea baqa’ hemm. Vera aħna konna qegħdin nistennew li fl-ewwel kwart l-ekonomija kienet se tnaqqas meta tikkomparaha mal-famuż kwart tal-2019, imma l-vantaġġ tagħna vis-à-vis il-pajjiżi Ewropej kien se jibqa’ hemmhekk. Jiġifieri this is very important u b’hekk issorprendejna ruħna li l-ewwel kwart mit-28 pajjiż fl-Unjoni Ewropea, erba’ biss irnexxielhom iżommu t-tkabbir ekonomiku jew żero jew ftit iżjed għax id-daqqa kulħadd ħadha, u Malta kienet fosthom. Ir-reżiljenza tal-ekonomija, il-fatt li aħna ma tajniex każ ta’ min kien qiegħed jagħti l-pariri biex nagħmlu total lockdown u ppanikkjaw lill-pajjiż kollu u minflok żammejna kalmi u għamilna dak il-partial lockdown li kien meħtieġ u li talbu l-awtoritajiet tas-saħħa. Dak kien kruċjali biex fl-ewwel kwart ma nitilfux dak it-tkabbir ekonomiku li kellna.  

Aħna qegħdin f’diskussjonijiet spissi mar-rating agencies u mal-IMF, u l-pożittività tagħhom u l-ottimiżmu lejn pajjiżna għadu hemmhekk. Ma nafx jekk hux iċ-Chamber jew l-Employers Association li kienu qalu li l-IMF ħadu żball meta għamlu dak il-forecast ottimista. Dawn ma riedux jemmnu imma fil-fatt, fl-ewwel kwart irriżulta wieħed pożittiv. Issa t-tieni kwart se jkun negattiv, imma again, wieħed jistenna u jara jekk kienx negattiv daqs pajjiżi oħrajn fl-Unjoni Ewropea. Ir-reżiljenza f’dik li hija l-mod kif imxew l-awtoritajiet tas-saħħa, il-fatt li ma ppanikkjajniex u ersaqna lejn total lockdown, urejna ċerta għaqal u ċerta attenzjoni. Nisperaw li jirnexxielna wkoll fis-settur turistiku bħalma għamilna fuq aspetti ta’ saħħa. Ix-shocks ma tistax tgħid jekk humiex se jiġu. Ma tistax tgħid jekk it-tieni mewġa hijiex se tolqotna jew le, imma l-mod ta’ kif il-pajjiż ikun ippreparat u ddixxplinat u xi jkun qed jagħmel il-Gvern. Hawnhekk nistennew ukoll fuq il-MoneyVal mhux x’jiġri jekk inkunu negattivi imma x’aħna nagħmlu llum, x’inhuma jagħmlu l-istituzzjonijiet regolatorji f’pajjiżna sabiex jissaħħu u jgħollu l-istandards meħtieġa għal pajjiżna.   

Min-naħa tiegħi nikkonkludi b’din in-nota ta’ ottimiżmu; jien nemmen u naħseb f’din il-Kamra lkoll aħna nemmnu f’pajjiżna, nemmnu fin-nies tagħna u fir-reżiljenza tal-ekonomija tagħna. Hija l-ekonomija li tkun il-mezz li ssalvana minn dawk ix-shocks negattivi li ħadd ma jista’ jgħid jekk humiex se jseħħu jew le.  

IĊ-CHAIRPERSON: Grazzi ħafna Ministru tal-kummenti tiegħek. Ningħaqad ukoll mal-kummenti pożittivi, mhux biss għal dak li għadkom kif elenkajtulna hawnhekk imma anke għat-tmexxija tagħkom. Laqatni wkoll il-fatt li meta wieħed iħares lejn ir-riżultati finanzjarji, il-provvedimenti għar-riskji finanzjarji maħluqin mill-profitti żdiedu bi €18-il miljun u allura hawnhekk qegħdin nitkellmu fuq €115-il miljun. L-aħħar kumment li xtaqt spjega dwaru mingħandek Dr Vella huwa fejn għandna li d-dħul nett mill-imgħaxx naqas b’€1.1 miljun għal €59 miljun imma l-qligħ irrealizzat żdied bi €13.6 miljuni għal €17.2 miljuni. Tista’ jekk jogħġbok tispjegaha din? 

IS-SUR ALEXANDER DEMARCO: Bażikament parti mid-dħul tagħna jiġi mill-imgħaxxijiet li naqilgħu minn fuq il-bonds tal-Gvern li jkunu investiti barra minn Malta li huma n-net interest income li, kif għedt inti, naqas b’1.1 miljun. Però aħna nagħmlu wkoll dħul permezz tal-capital gains, jiġifieri jekk ikollna bond u nbigħuha, jekk inkunu xtrajnieha €100 u nbigħuha għal prezz ta’ €103 ifisser li nkunu qlajna €3 fuq kull €100. Dak jiġi wkoll dħul għall-bank. U bażikament matul l-2019 iż-żieda fil-profitti ġiet minn din l-attività għaliex ħadna d-deċiżjonijiet fuq l-investimenti tagħna li nbigħu fil-ħin propizju u għamilna profitti li minn €3 miljun telgħu għal madwar €17-il miljun. B’hekk dik iż-żieda fid-dħul pattiet għat-tnaqqis fuq l-imgħaxxijiet li kellna. B’hekk żdiedu l-profitti tal-Bank matul is-sena l-oħra minn dawn it-tip ta’ tranżazzjonijiet ta’ bejgħ tal-assi tagħna. 

IĊ-CHAIRPERSON: Prosit mill-ġdid tal-għaqal tagħkom. Nirringrazzja lill-Gvernatur, kif ukoll lid-Deputati Gvernaturi u lil Dr Grech tal-ħin tagħkom u tal-preżentazzjoni li ressaqtulna. Nawguralkom is-serata t-tajba. Nawgura wkoll is-serata t-tajba lill-Membri ta’ dan il-Kumitat. Infakkarkom li aħna nerġgħu niltaqgħu nhar l-Erbgħa, 8 ta’ Lulju, 2020 fl-4.30 p.m. fejn se ningħataw rendikont tal-operat tal-mekkaniżmu u tal-faċilità għall-istabilità finanzjarja Ewropea għas-sena 2019 mis-Sur Alfred Camilleri, Segretarju Permanenti fil-Ministeru għall-Finanzi. Nirringrazzjakom.

Fis-7.21 p.m. il-laqgħa ġiet fi tmiemha u l-Kumitat aġġorna għal nhar l-Erbgħa, 8 ta’ Lulju 2020 fl-4.45 p.m. bl-aġenda tintbagħat aktar ‘il quddiem. 

